
Монгол Улсын Их Хурлын 2020 оны хаврын ээлжит чуулганы 
Аюулгүй байдал, гадаад бодлогын байнгын хорооны 5 дугаар сарын 05-ны өдөр /Мягмар гараг/-ийн хуралдааны товч тэмдэглэл
 

Аюулгүй байдал, гадаад бодлогын байнгын хорооны дарга Т.Аюурсайхан ирц, хэлэлцэх асуудлын дарааллыг танилцуулж, хуралдааныг даргалав. 
 


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 16 цаг 30 минутад Төрийн ордны “Их эзэн Чингис хаан” танхимд эхлэв. 
 
Чөлөөтэй: Н.Оюундарь, Ц.Цогзолмаа;
Эмнэлгийн чөлөөтэй: О.Содбилэг;
Тасалсан: О.Баасанхүү, Б.Наранхүү, Н.Номтойбаяр, Я.Санжмятав.
 
Нэг.Гамшгаас хамгаалах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Улсын Их Хурлын гишүүн Ж.Энхбаяр 2020.04.21-ний өдөр өргөн мэдүүлсэн, анхны хэлэлцүүлэг/
 
Хэлэлцэж буй асуудалтай холбогдуулан Онцгой байдлын ерөнхий газрын дарга Т.Бадрал, дэд дарга Ц.Ганзориг, Бодлого зохицуулалт, хамтын ажиллагааны газрын Стратеги төлөвлөлтийн хэлтсийн дарга Б.Баянмөнх, Монгол Улсын Их сургуулийн Хууль зүйн сургуулийн профессор, доктор О.Мөнхсайхан нар оролцов.
 
Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Гандиймаа, Б.Баярсайхан нар байлцав. 
 
Хуулийн төслүүдийг анхны хэлэлцүүлэгт бэлтгэсэн талаар ажлын хэсгийн санал, дүгнэлтийг ажлын хэсгийн ахлагч, Улсын Их Хурлын гишүүн Б.Бат-Эрдэнэ танилцуулав. 
 
Ажлын хэсгийн санал, дүгнэлттэй холбогдуулан Улсын Их Хурлын гишүүдээс асуулт, санал гараагүй болно. 
 
Ажлын хэсгээс гаргасан зарчмын зөрүүтэй саналын томьёоллоор санал хураалт явуулав. 
 
Т.Аюурсайхан: 1.Төслийн нэгдүгээр зүйлд доор дурдсан агуулгатай дараах хэсэг нэмэх:
 
1/10 дугаар зүйлийн 10.9-10.11 дэх хэсэг: 
 
“10.9.Энэ хуулийн 10.4-т заасны дагуу гарах аливаа шийдвэр, арга хэмжээ нь Монгол Улсын Үндсэн хуулиар хамгаалсан иргэний үндсэн эрх, эрх чөлөөг хязгаарлах тохиолдолд доор дурдсан шаардлагыг нэг мөр хангана:
 
10.9.1.хуульд заасан үндэслэл, журмын дагуу гарсан байх;
10.9.2.үндэсний аюулгүй байдал, нийгмийн хэв журам, нийтийн ёс суртахуун, хүн амын эрүүл мэнд, эсхүл хүний бусад үндсэн эрх, эрх чөлөөг хамгаалах зорилготой байх;
 
10.9.3.энэ хуулийн 10.9.2-т заасан зорилгод хүрэхэд зайлшгүй, тухайн нөхцөлд тохирсон, тодорхой хүрээ, хугацаатай байх;
 
10.9.4.хүний амьд явах эрх, итгэл үнэмшилтэй байх, шашин шүтэх, эс шүтэх эрх чөлөө, хэнд боловч эрүү шүүлт тулгах, хүнлэг бус, хэрцгий хандахыг хориглосон Монгол Улсын Үндсэн хуулийн заалтыг хөндөөгүй байх.”
 
10.10.Гамшгаас хамгаалах зорилгоор гаргах шийдвэр, арга хэмжээ нь иргэний үндсэн эрх, эрх чөлөөг тухайн нөхцөлд тохируулан хамгийн бага хязгаарласан байна. 
 
10.11.Монгол Улсын Их Хурал нь энэ хуулийн 10.4-т заасны дагуу Засгийн газраас гарах шийдвэр Монгол Улсын Үндсэн хууль болон бусад хуульд нийцсэн эсэхэд тогтмол хяналт тавина.” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  9
Татгалзсан: 

  2
Бүгд:


11

81.8 хувийн саналаар дэмжигдлээ. 
 
2.Төслийн 1 дүгээр зүйлийн 9 дэх заалт буюу 10 дугаар зүйлийн 10.4.13, 10.4.17 дахь заалтыг доор дурдсанаар өөрчлөн найруулах:
 
“10.4.13.олон нийтийн хэвлэл мэдээллийн хэрэгсэл болон нийгмийн сүлжээн дэх гамшгийн талаарх илт худал мэдээлэл нь гамшгаас хамгаалах үйл ажиллагаанд ноцтой саад учруулахаар бол тухайн мэдээллийн тархалтыг бууруулах, зогсоох арга хэмжээг тухайн нөхцөл байдалд тохируулан тодорхой хүрээ, хугацаатайгаар авах;
 
10.4.17.зайлшгүй шаардлагатай тохиолдолд иргэн, байгууллага, хуулийн этгээдээс холбогдох мэдээллийг авах бөгөөд тухайн мэдээллийн нууцлалыг хадгалах, түүнчлэн гамшгаас хамгаалахаас бусад зорилгоор урвуулан ашиглахгүй байх.” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
10
Татгалзсан: 

  1
Бүгд:


11

90.9 хувийн саналаар дэмжигдлээ. 
 
3.Төслийн 3 дугаар зүйлийн 17 дахь заалт буюу 26 дугаар зүйлийн 26.1.5 дахь заалтыг доор дурдсанаар өөрчлөн найруулах:
 
 “26.1.5.гамшиг, гамшгийн онцгой нөхцөл байдал, түүний эсрэг авч хэрэгжүүлэх хариу арга хэмжээний талаар зарлах, хэвлэл мэдээллийн хэрэгслээр олон нийтэд тогтмол, шуурхай, хүртээмжтэй, дэлгэрэнгүй мэдээлэх;” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
10
Татгалзсан: 

  1
Бүгд:


11

90.9 хувийн саналаар дэмжигдлээ. 
 
4.Төслийн 1 дүгээр зүйлийн 2 дахь заалт буюу 251 дүгээр зүйлийн 251.2 дахь хэсгийг хасах. 
 
“251.2.Гамшгаас хамгаалах талаарх Монгол Улсын Ерөнхийлөгчийн зарлигийн хэрэгжилтийг хангуулах чиглэлээр үүрэг, даалгавар өгөх.” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  9
Татгалзсан: 

  2
Бүгд:


11

81.8 хувийн саналаар дэмжигдлээ. 
 
5.Төслийн 1 дүгээр зүйлийн 4 дэх заалт буюу 271 дүгээр зүйлийн 271.1.2, 271.1.5 дахь заалтын “Үндэсний аюулгүй байдлын зөвлөл,” гэснийг тус тус хасах гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  9
Татгалзсан: 

  2
Бүгд:


11

81.8 хувийн саналаар дэмжигдлээ. 
 
Байнгын хорооноос гарах санал, дүгнэлтийг Улсын Их Хурлын гишүүн Т.Аюурсайхан Улсын Их Хурлын чуулганы нэгдсэн хуралдаанд танилцуулахаар тогтов.   
 
Уг асуудлыг 16 цаг 42 минутад хэлэлцэж дуусав. 
 
Хоёр.“Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенц”-ыг соёрхон батлах тухай хуулийн төсөл /Засгийн газар 2020.04.07-ны өдөр өргөн мэдүүлсэн, соёрхон батлах/
 
Хэлэлцэж буй асуудалтай холбогдуулан Улсын Их Хурлын гишүүн, Хууль зүй, дотоод хэргийн сайд Ц.Нямдорж, Улсын Их Хурлын гишүүн, Батлан хамгаалахын сайд Н.Энхболд, Хууль зүй, дотоод хэргийн яамны Төрийн нарийн бичгийн дарга Г.Билгүүн, Олон улсын гэрээ, хамтын ажиллагааны газрын дарга Т.Бат-Өлзий, Олон улсын гэрээ, хамтын ажиллагааны газрын шинжээч Л.Мандваа нар оролцов.
 
Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Гандиймаа, Б.Баярсайхан нар байлцав. 
 
Хуулийн төслийн талаар Батлан хамгаалахын сайд Н.Энхболд, төслийн талаар Хууль зүйн байнгын хорооноос гаргасан санал, дүгнэлтийг Хууль зүйн байнгын хорооны дарга Х.Нямбаатар нар танилцуулав. 
 
Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 
 
Т.Аюурсайхан: “Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенц”-ыг соёрхон батлах тухай хуулийн төслийг дэмжье гэсэн санал хураалт явуулъя. 
 
Зөвшөөрсөн: 
  9
Татгалзсан: 

  2
Бүгд:


11

81.8 хувийн саналаар дэмжигдлээ. 
 
Байнгын хорооноос гарах санал, дүгнэлтийг Улсын Их Хурлын гишүүн А.Ундраа Улсын Их Хурлын чуулганы нэгдсэн хуралдаанд танилцуулахаар тогтов.   
 
Уг асуудлыг 16 цаг 50 минутад хэлэлцэж дуусав. 
 
Гурав.““АЛСЫН ХАРАА-2050” Монгол Улсын урт хугацааны хөгжлийн үзэл баримтлал батлах тухай” Улсын Их Хурлын тогтоолын төсөл /Засгийн газар 2020.01.31-ний өдөр өргөн мэдүүлсэн, анхны хэлэлцүүлэг, санал, дүгнэлтээ Төрийн байгуулалтын байнгын хороонд хүргүүлнэ/
 
Хэлэлцэж буй асуудалтай холбогдуулан Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Л.Оюун-Эрдэнэ, Улсын Их Хурлын гишүүн, Батлан хамгаалахын сайд Н.Энхболд, Улсын Их Хурлын гишүүн, Гадаад харилцааны сайд Д.Цогтбаатар, Засгийн газрын Хэрэг эрхлэх газрын Бодлого, төлөвлөлтийн газрын дарга Д.Балжинням, Батлан хамгаалах яамны Төрийн нарийн бичгийн дарга Х.Батбилэг, мөн яамны Стратегийн бодлого, төлөвлөлтийн газрын дарга Г.Сайханбаяр, Хууль зүй, дотоод хэргийн яамны Төрийн нарийн бичгийн дарга Г.Билгүүн, Гадаад харилцааны яамны Төрийн нарийн бичгийн даргын албан үүргийг түр орлон гүйцэтгэгч О.Энхцэцэг, мөн яамны Бодлого, төлөвлөлтийн газрын захирал Ш.Одонбаатар, Нийслэлийн Засаг даргын Хөгжлийн бодлогын асуудал хариуцсан нэгдүгээр орлогч Ж.Батбаясгалан, Сангийн яамны Эдийн засгийн бодлогын газрын дарга Г.Батхүрэл, Соёл урлагийн их сургуулийн Ардын урлаг, бүжиг судлалын профессорын багийн тэргүүлэх профессор, Ардын багш С.Дулам, Монгол Улсын Их Сургуулийн эмерит профессор, академич, доктор, Шинжлэх ухааны гавьяат зүтгэлтэн Т.Дорж, мөн сургуулийн Бизнесийн сургуулийн профессор Н.Батнасан, Тагнуулын ерөнхий газрын Захиргаа, эрх зүйн хэлтсийн дарга Б.Нармандах, Уур амьсгалын өөрчлөлтийн асуудал эрхэлсэн тусгай элч З.Батжаргал, Удирдлагын академийн захирал, профессор, доктор С.Зулпхар, ажлын дэд хэсгийн гишүүн Б.Эрдэнэчимэг, Үндэсний хөгжлийн газрын Хөгжлийн бодлого, төлөвлөлтийн газрын дарга А.Мөнхболд, мөн газрын Арга зүйн зөвлөлийн гишүүн, доктор Н.Тогтох, Засгийн газрын Хэрэг эрхлэх газрын ажилтан, судлаач П.Зохихсүрэн нар оролцов.
 
Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Гандиймаа, Б.Баярсайхан нар байлцав. 
 
Төслийн талаар Монгол Улсын сайд, Засгийн газрын Хэрэг эрхлэх газрын дарга Л.Оюун-Эрдэнэ танилцуулав. 
 
Танилцуулгатай холбогдуулан Улсын Их Хурлын гишүүн Ж.Энхбаярын тавьсан асуултад Сангийн яамны Эдийн засгийн бодлогын газрын дарга Г.Батхүрэл, Монгол Улсын Их сургуулийн Бизнесийн сургуулийн профессор Н.Батнасан нар хариулж, тайлбар хийв. 
 
Улсын Их Хурлын гишүүн Ж.Энхбаяр, Т.Аюурсайхан нар санал хэлэв. 
 
Т.Аюурсайхан: Улсын Их Хурлын гишүүн Ж.Энхбаярын гаргасан, Бүс нутгийн ажиллагаа 4.4-ийг өөрчлөн найруулах:
 
“4.4.Хөрш орнуудыг дамжсан эдийн засгийн коридорыг хөгжүүлэх, холбогдох тооцоо, судалгаа, дүгнэлтийн үндсэн дээр Бүгд Найрамдах Хятад Ард Улс, Евразийн эдийн засгийн холбоотой чөлөөт худалдааны хэлэлцээр байгуулж, бүс нутгийн эдийн засаг, худалдааны интеграцид нэгдэх.” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  8
Татгалзсан: 

  4
Бүгд:


12

66.7 хувийн саналаар дэмжигдлээ. 
 
Байнгын хорооноос гарах санал, дүгнэлтийг Улсын Их Хурлын гишүүн Н.Энхболд Төрийн байгуулалтын байнгын хорооны хуралдаанд танилцуулахаар тогтов.   
 

Уг асуудлыг 17 цаг 20 минутад хэлэлцэж дуусав. 
 
Дөрөв.Зэвсэгт хүчний тухай хуульд нэмэлт, өөрчлөлт оруулах тухай хуулийн төсөл /Засгийн газар 2020.04.01-ний өдөр өргөн мэдүүлсэн, анхны хэлэлцүүлэг/
 
Хэлэлцэж буй асуудалтай холбогдуулан Улсын Их Хурлын гишүүн, Батлан хамгаалахын сайд Н.Энхболд, Батлан хамгаалах яамны Стратегийн бодлого, төлөвлөлтийн газрын дарга Г.Сайханбаяр нар оролцов.
 
Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Гандиймаа, Б.Баярсайхан нар байлцав. 
 
Хуулийн төслийн талаар Улсын Их Хурлын гишүүн Ж.Энхбаяр танилцуулав. 
 
Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 
 
Ажлын хэсгээс гаргасан зарчмын зөрүүтэй саналын томьёоллоор санал хураалт явуулав. 
 
Т.Аюурсайхан: 1.Хуулийн төслийн 1 дүгээр зүйлийн 3 дахь заалт буюу 6 дугаар зүйлийн 6.2.12 дахь заалтыг доор дурдсанаар өөрчлөн найруулах:
 
“6.2.12.гадны кибер халдлага, түрэмгийллээс хамгаалах.” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  9
Татгалзсан: 

  3
Бүгд:


12

75.0 хувийн саналаар дэмжигдлээ. 
 
2.Хуулийн төслийн 3 дугаар зүйлд заасан 7 дугаар зүйлийн 7.1 дэх хэсгийн “хуурай замын цэрэг, агаарын цэргээс” гэснийг “хуурай замын цэрэг, агаарын цэрэг, барилга-инженерийн цэрэг, кибер аюулгүй байдлын цэрэг болон тусгай хүчний цэргээс” гэж өөрчлөх гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  7
Татгалзсан: 

  5
Бүгд:


12

58.3 хувийн саналаар дэмжигдлээ. 
 
Байнгын хорооноос гарах санал, дүгнэлтийг Улсын Их Хурлын гишүүн Х.Нямбаатар Улсын Их Хурлын чуулганы нэгдсэн хуралдаанд танилцуулахаар тогтов.   
 
Уг асуудлыг 17 цаг 24 минутад хэлэлцэж дуусав. 
 
Тав.Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/
 
Хэлэлцэж буй асуудалтай холбогдуулан Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Л.Оюун-Эрдэнэ, Тэргүүн дэд дарга Б.Ганбат, Хууль, эрх зүйн газрын дарга Н.Мягмар, Хууль зүй, дотоод хэргийн яамны Хууль зүйн бодлогын газрын дарга П.Сайнзориг, Төрийн тусгай хамгаалалтын газрын дарга Д.Батаа, мөн газрын Захиргаа, хүний нөөцийн хэлтсийн дарга Т.Батбилэг, ахлах ажилтан Э.Ариунаа нар оролцов.
 
Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Гандиймаа, Б.Баярсайхан нар байлцав. 
 
Улсын Их Хурлын гишүүн Л.Оюун-Эрдэнэ горимын санал гаргав. 
 
Т.Аюурсайхан: Улсын Их Хурлын гишүүн Л.Оюун-Эрдэнийн гаргасан, Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг хаалттай горимоор хэлэлцье гэсэн горимын саналыг дэмжье гэсэн санал хураалт явуулъя. 
 

Зөвшөөрсөн: 
  9
Татгалзсан: 

  3
Бүгд:


12

75.0 хувийн саналаар горимын санал дэмжигдлээ. 

Уг асуудлыг хаалттай хуралдааны горимоор хэлэлцэв. /17:27-18:18/
 
Зургаа.Монгол Улсаас гадаад улсад суух зарим Элчин сайд нарыг томилох, эгүүлэн татах тухай Монгол Улсын Ерөнхийлөгчийн санал /Монгол Улсын Ерөнхийлөгчөөс 2020.05.05-ны өдөр ирүүлсэн, зөвшилцөх/
 
Хэлэлцэж буй асуудалтай холбогдуулан Монгол Улсын Ерөнхийлөгчийн гадаад бодлогын зөвлөх Т.Тэгшжаргал, Улсын Их Хурлын гишүүн, Гадаад харилцааны сайд Д.Цогтбаатар, мөн яамны Төрийн нарийн бичгийн даргын албан  үүргийг түр орлон гүйцэтгэгч О.Энхцэцэг, нэр дэвшигч Т.Бадрал нар оролцов.
 
Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Гандиймаа, Б.Баярсайхан нар байлцав. 
 

Монгол Улсын Ерөнхийлөгчийн саналыг Ерөнхийлөгчийн гадаад бодлогын зөвлөх Т.Тэгшжаргал танилцуулав. 
 

Танилцуулгатай холбогдуулан Улсын Их Хурлын гишүүн Д.Лүндээжанцан, Ж.Энхбаяр нарын тавьсан асуултад Монгол Улсын Ерөнхийлөгчийн гадаад бодлогын зөвлөх Т.Тэгшжаргал, Гадаад харилцааны сайд Д.Цогтбаатар нар хариулж, тайлбар хийв. 
 

Улсын Их Хурлын гишүүн Т.Аюурсайхан, Н.Энхболд, Б.Бат-Эрдэнэ, Д.Цогтбаатар нар үг хэлэв. 
 
Т.Аюурсайхан: Монгол Улсаас Бүгд Найрамдах Хятад Ард Улсад суух Онц бөгөөд Бүрэн эрхт Элчин сайдаар Түвшингийн Бадралыг зөвшилцөх саналыг дэмжье гэсэн санал хураалт явуулъя. 
 
Зөвшөөрсөн: 
  9
Татгалзсан: 

  2
Бүгд:


11

81.8 хувийн саналаар дэмжигдлээ. 
 
Т.Аюурсайхан: Монгол Улсаас Бүгд Найрамдах Солонгос Улсад суух Онц бөгөөд Бүрэн эрхт Элчин сайдаар Намсрайн Эрдэнэтуяаг зөвшилцөх саналыг дэмжье гэсэн санал хураалт явуулъя. 
 
Зөвшөөрсөн: 
  9
Татгалзсан: 

  2
Бүгд:


11

81.8 хувийн саналаар дэмжигдлээ. 
 
Т.Аюурсайхан: Монгол Улсаас Бүгд Найрамдах Хятад Ард Улсад суугаа Онц бөгөөд Бүрэн эрхт Элчин сайд Дамбын Ганхуягийг эгүүлэн татахыг дэмжье гэсэн санал хураалт явуулъя. 
 
Зөвшөөрсөн: 
  8
Татгалзсан: 

  3
Бүгд:


11

72.7 хувийн саналаар дэмжигдлээ. 
 
Т.Аюурсайхан: Монгол Улсаас Бүгд Найрамдах Солонгос Улсад суугаа Онц бөгөөд Бүрэн эрхт Элчин сайд Баасанжавын Ганболдыг эгүүлэн татахыг дэмжье гэсэн санал хураалт явуулъя. 
 
Зөвшөөрсөн: 
  8
Татгалзсан: 

  3
Бүгд:


11

72.7 хувийн саналаар дэмжигдлээ. 
 

Байнгын хорооноос гарах санал, дүгнэлтийг Улсын Их Хурлын гишүүн Т.Аюурсайхан Улсын Их Хурлын чуулганы нэгдсэн хуралдаанд танилцуулахаар тогтов.   
 

Хуралдаан 2 цаг 23 минут үргэлжилж, 19 гишүүнээс 12  гишүүн ирж, 63.2  хувийн ирцтэйгээр 18 цаг 53 минутад өндөрлөв. 
  
 
 

  
Тэмдэглэлтэй танилцсан: 

АЮУЛГҮЙ БАЙДАЛ, ГАДААД БОДЛОГЫН

БАЙНГЫН ХОРООНЫ ДАРГА



       Т.АЮУРСАЙХАН
 

  
Тэмдэглэл хөтөлсөн: 

ПРОТОКОЛЫН АЛБАНЫ 

ШИНЖЭЭЧ






       Ц.АЛТАН-ОД
 
 
 
 
 
 
 
 
 
 
 
 
 
 

 
 
 
 
 
МОНГОЛ УЛСЫН ИХ ХУРЛЫН
2020 ОНЫ ХАВРЫН ЭЭЛЖИТ ЧУУЛГАНЫ 
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 
5 ДУГААР САРЫН 05-НЫ ӨДӨР /МЯГМАР ГАРАГ/-ИЙН 
ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
 
Т.Аюурсайхан: Эрхэм гишүүд ээ. Өнөөдрийн амгаланг айлтгая. Байнгын хорооны гишүүдийн ирц бүрдсэн тул Аюулгүй байдал, гадаад бодлогын байнгын хорооны 2020 оны 5 дугаар сарын 05-ны өдрийн хуралдаан нээснийг мэдэгдье. Хэлэлцэх асуудлыг танилцуулъя. 
 
Нэг. Гамшгаас хамгаалах тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуулийн төсөл. 
 
Хоёр.“Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенц”-ыг соёрхон батлах тухай хуулийн төсөл. 
 
Гурван. ““АЛСЫН ХАРАА-2050” Монгол Улсын урт хугацааны хөгжлийн үзэл баримтлал батлах тухай” Монгол Улсын Их Хурлын тогтоолын төсөл. 
 
 Ингээд бусад асуудлууд дотор нэгдүгээрт Зэвсэгт хүчний тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг.  
 
Хоёрдугаарт, төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл. Хэлэлцэх эсэх.  
 
Гуравдугаарт, Монгол Улсаас гадаад улсад суух зарим Элчин сайд нарыг томилох тухай Монгол Улсын Ерөнхийлөгчийн санал. Зөвшилцөх. 
 
Ийм асуудлуудыг танилцуулж байна. Хэлэлцэх асуудал дээр саналтай.  Алга байна. Хэлэлцэх асуудалдаа оръё. 
 
Нэг.Гамшгаас хамгаалах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Улсын Их Хурлын гишүүн Ж.Энхбаяр 2020.04.21-ний өдөр өргөн мэдүүлсэн, анхны хэлэлцүүлэг/
 
Ажлын хэсгийг танилцуулъя. Онцгой байдлын ерөнхий газрын дарга Т.Бадрал, дэд дарга Ц.Ганзориг, Бодлого зохицуулалт, хамтын ажиллагааны газрын Стратеги төлөвлөлтийн хэлтсийн дарга Б.Баянмөнх. Монгол Улсын Их Сургуулиас Хууль зүйн сургуулийн профессор, доктор О.Мөнхсайхан хүрэлцэн ирсэн байна. 
 
Хуулийн төсөлтэй холбогдуулан асуулт асуух гишүүд байвал нэрээ өгье. Алга байна. 
 
Хуулийн төслийг хэлэлцүүлэгт бэлтгэсэн талаарх танилцуулгыг Гамшгаас хамгаалах тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуулийн төслүүдийг Байнгын хорооны болон нэгдсэн хуралдааны хэлэлцүүлэгт бэлтгэх үүрэг бүхий ажлын хэсгийн ахлагч Бадмаанямбуугийн Бат-Эрдэнэ хийнэ. Б.Бат-Эрдэнэ гишүүнд микрофон өгье. 
 
Б.Бат-Эрдэнэ: Байнгын хорооны дарга, эрхэм гишүүд ээ,
 
Улсын Их Хурлын гишүүн Ж.Энхбаяраас 2020 оны 4 дүгээр сарын 21-ний өдөр Улсын Их Хуралд өргөн мэдүүлсэн Гамшгаас хамгаалах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн холбогдох бусад хуульд нэмэлт, өөрчлөлт оруулах тухай хуулийн төслүүдийг Аюулгүй байдал, гадаад бодлогын байнгын хорооны 2020 оны 4 дүгээр сарын 22-ны өдрийн, Улсын Их Хурлын чуулганы 2020 оны 4 дүгээр сарын 23-ны өдрийн нэгдсэн хуралдаанаар хуулийн төслүүдийг хэлэлцэх эсэхийг тус тус хэлэлцэн шийдвэрлэж Байнгын хорооны анхны хэлэлцүүлэгт шилжүүлсэн билээ. 
 
Байнгын хорооны 2020 оны 4 дүгээр сарын 28-ны өдрийн 04 дүгээр тогтоолоор хуулийн төслийг чуулганаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсэг байгуулж, ажлын хэсгийн ахлагчаар Улсын Их Хурлын гишүүн Б.Бат-Эрдэнэ, бүрэлдэхүүнд Улсын Их Хурлын гишүүн О.Баасанхүү, Х.Баделхан, Н.Оюундарь, Ц.Цогзолмаа нар орж ажиллалаа. 
 
Ажлын хэсэг 2020 оны 5 дугаар сарын 01, 5 дугаар сарын 04-ний өдөр хуралдаж хуулийн төсөлд тусгах зарчмын зөрүүтэй саналуудыг хэлэлцэж хуралдаанд оролцсон гишүүд санал нэгтэйгээр дэмжиж Гамшгаас хамгаалах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн холбогдох бусад хуульд нэмэлт, өөрчлөлт оруулах тухай хуулийн төслүүдийг Байнгын хорооны анхны хэлэлцүүлэгт бэлтгэснийг Та бүхэнд танилцуулж байна. 
 
Ажлын хэсгээс бэлтгэсэн Гамшгаас хамгаалах тухай хуульд нэмэлт, өөрчлөлт оруулах тухай хуулийн төслийн талаарх зарчмын зөрүүтэй саналууд нь гамшгаас хамгаалах бэлэн байдлыг хангах чиг үүргийн хүрээнд гамшиг, аюулт үзэгдэл, ослоос урьдчилан сэргийлэх, тэмцэх талаар төрийн болон нутгийн захиргааны байгууллага, хуулийн этгээд, иргэд нь Монгол Улсын Үндсэн хууль, олон улсын гэрээнд нийцүүлэн хуульд заасан үндэслэл журмын дагуу зөвхөн хүн амын аюулгүй байдал, эрүүл мэндийг хамгаалах зорилгод хүрэхэд зайлшгүй арга хэмжээ авах, түүнчлэн гарах аливаа шийдвэр нь эрүү шүүлт, хүнлэг бус хэрцгий хандахаас ангид байх туйлын эрхийг хүндэтгэх, ялгаварлан гадуурхахгүй байх шаардлагыг хангах, гамшгийн талаар илт худал мэдээллийг олон нийтийн хэвлэл, мэдээллийн хэрэгсэл болон нийтийн сүлжээгээр тархах тархалтыг бууруулах арга хэмжээг тухайн нөхцөл байдалд тохируулан тодорхой хүрээ, хугацаатайгаар авах, гамшгаас хамгаалах бэлэн байдлын зэрэгт шилжүүлсэн үед Засгийн газраас гарах шийдвэр нь Монгол Улсын Үндсэн хууль болон бусад хуульд нийцсэн эсэхэд Улсын Их Хурал тогтмол хяналт тавих зэрэг ач холбогдолтой болно. 
 
Ажлын хэсэг нь дэмжсэн зарчмын зөрүүтэй саналын томьёоллыг Та бүхэнд тараасан байгаа. 
 
Байнгын хорооны эрхэм гишүүд ээ, 
 
Гамшгаас хамгаалах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн холбогдох бусад хуульд нэмэлт, өөрчлөлт оруулах тухай хуулийн төслүүдийн талаарх ажлын хэсгийн гаргасан саналыг хэлэлцэн шийдвэрлэж өгөхийг Та бүхнээс хүсье. 
 
Т.Аюурсайхан: Ажлын хэсгийн ахлагч Б.Бат-Эрдэнэ гишүүнд баярлалаа. Асуултыг тасалсан. Үг хэлэх гишүүд байна уу? Алга. 
 
Ажлын хэсгийн бэлтгэсэн зарчмын зөрүүтэй санал тус бүрээр санал хураалт явуулна. 
 
1.Төслийн нэгдүгээр зүйлд доор дурдсан агуулгатай дараах хэсэг нэмэх:
 
1/10 дугаар зүйлийн 10.9-10.11 дэх хэсэг: 
 
“10.9.Энэ хуулийн 10.4-т заасны дагуу гарах аливаа шийдвэр, арга хэмжээ нь Монгол Улсын Үндсэн хуулиар хамгаалсан иргэний үндсэн эрх, эрх чөлөөг хязгаарлах тохиолдолд доор дурдсан шаардлагыг нэг мөр хангана:
 
10.9.1.хуульд заасан үндэслэл, журмын дагуу гарсан байх;
10.9.2.үндэсний аюулгүй байдал, нийгмийн хэв журам, нийтийн ёс суртахуун, хүн амын эрүүл мэнд, эсхүл хүний бусад үндсэн эрх, эрх чөлөөг хамгаалах зорилготой байх;
 
10.9.3.энэ хуулийн 10.9.2-т заасан зорилгод хүрэхэд зайлшгүй, тухайн нөхцөлд тохирсон, тодорхой хүрээ, хугацаатай байх;
 
10.9.4.хүний амьд явах эрх, итгэл үнэмшилтэй байх, шашин шүтэх, эс шүтэх эрх чөлөө, хэнд боловч эрүү шүүлт тулгах, хүнлэг бус, хэрцгий хандахыг хориглосон Монгол Улсын Үндсэн хуулийн заалтыг хөндөөгүй байх.”
 
10.10.Гамшгаас хамгаалах зорилгоор гаргах шийдвэр, арга хэмжээ нь иргэний үндсэн эрх, эрх чөлөөг тухайн нөхцөлд тохируулан хамгийн бага хязгаарласан байна. 
 
10.11.Монгол Улсын Их Хурал нь энэ хуулийн 10.4-т заасны дагуу Засгийн газраас гарах шийдвэр Монгол Улсын Үндсэн хууль болон бусад хуульд нийцсэн эсэхэд тогтмол хяналт тавина.” Санал хураалт. 
 
Санал хураалтад 11 гишүүн оролцож, 9 гишүүн дэмжиж, 81.8 хувийн саналаар дэмжигдлээ.
 
2.Төслийн 1 дүгээр зүйлийн 9 дэх заалт буюу 10 дугаар зүйлийн 10.4.13, 10.4.17 дахь заалтыг доор дурдсанаар өөрчлөн найруулах:
 
“10.4.13.олон нийтийн хэвлэл мэдээллийн хэрэгсэл болон нийгмийн сүлжээн дэх гамшгийн талаарх илт худал мэдээлэл нь гамшгаас хамгаалах үйл ажиллагаанд ноцтой саад учруулахаар бол тухайн мэдээллийн тархалтыг бууруулах, зогсоох арга хэмжээг тухайн нөхцөл байдалд тохируулан тодорхой хүрээ, хугацаатайгаар авах;
 
10.4.17.зайлшгүй шаардлагатай тохиолдолд иргэн, байгууллага, хуулийн этгээдээс холбогдох мэдээллийг авах бөгөөд тухайн мэдээллийн нууцлалыг хадгалах, түүнчлэн гамшгаас хамгаалахаас бусад зорилгоор урвуулан ашиглахгүй байх.” Санал хураалт.
 
11 гишүүн санал хураалтад оролцож, 90.9 хувийн саналаар дэмжигдлээ. 
 
3.Төслийн 3 дугаар зүйлийн 17 дахь заалт буюу 26 дугаар зүйлийн 26.1.5 дахь заалтыг доор дурдсанаар өөрчлөн найруулах:
 
 “26.1.5.гамшиг, гамшгийн онцгой нөхцөл байдал, түүний эсрэг авч хэрэгжүүлэх хариу арга хэмжээний талаар зарлах, хэвлэл мэдээллийн хэрэгслээр олон нийтэд тогтмол, шуурхай, хүртээмжтэй, дэлгэрэнгүй мэдээлэх;” Санал хураалт.
 
Санал хураалтад 90.9 хувийн саналаар дэмжигдлээ.
 
4.Төслийн 1 дүгээр зүйлийн 2 дахь заалт буюу 251 дүгээр зүйлийн 251.2 дахь хэсгийг хасах. 
 
“251.2.Гамшгаас хамгаалах талаарх Монгол Улсын Ерөнхийлөгчийн зарлигийн хэрэгжилтийг хангуулах чиглэлээр үүрэг, даалгавар өгөх.” Санал хураалт. 
 
11 гишүүн оролцож, 81.8 хувийн саналаар дэмжигдэж байна. 
 

5.Төслийн 1 дүгээр зүйлийн 4 дэх заалт буюу 271 дүгээр зүйлийн 271.1.2, 271.1.5 дахь заалтын “Үндэсний аюулгүй байдлын зөвлөл,” гэснийг тус тус хасах. Санал хураалт.
 
Санал хураалтад 11 гишүүн оролцож, 81.8 хувийн саналаар дэмжигдлээ.
 
Гишүүдээс бичгээр ирүүлсэн санал байхгүй байна. Гамшгаас хамгаалах тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуулийн төслийн анхны хэлэлцүүлгийг хийж дууслаа. 
 
Ажлын хэсэгт баярлалаа. Анхны хэлэлцүүлэг хийсэн талаарх Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд би илтгэе. 
 
Хоёр.“Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенц”-ыг соёрхон батлах тухай хуулийн төсөл /Засгийн газар 2020.04.07-ны өдөр өргөн мэдүүлсэн, соёрхон батлах/
 
Хоёрдугаар асуудал. Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенцыг соёрхон батлах тухай хуулийн төсөл соёрхон батлах. 
 
Ажлын хэсгийг танилцуулъя. Хууль зүй, дотоод хэргийн сайд Цэндийн Нямдорж, Төрийн нарийн бичгийн дарга Г.Билгүүн, Олон улсын гэрээ, хамтын ажиллагааны газрын дарга Т.Бат-Өлзий, Олон улсын гэрээ, хамтын ажиллагааны газрын шинжээч Л.Мандваа нарыг байрыг нь эзлүүлээрэй. 
 
Хуулийн төслийн танилцуулгыг Ц.Нямдорж сайд хийнэ. Танхимд ирүүлээрэй. 
 
Нямаагийн Энхболд сайдаар танилцуулъя. Хуулийн төслийн талаарх танилцуулгыг Улсын Их Хурлын гишүүн, Засгийн газрын гишүүн Нямааг Энхболд танилцуулна. 
 
Н.Энхболд: Байнгын хорооны дарга, гишүүд ээ,
 
Америкийн улсуудын байгууллагын ерөнхий ассамблейн 23 дугаар чуулганаар “Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенц”-ыг 1993 оны 6 сарын 09-ний өдөр баталсан. 
 
Тус конвенц 1996 оны 4 сарын 12-ны өдөр хүчин төгөлдөр болсон. Энэ конвенцод Америкийн улсуудын байгууллагын гишүүн болон гишүүн бус нийт 21 улс нэгдэн орсон байдаг. Үүнд Монгол Улсын иргэд зорчдог Америкийн Нэгдсэн Улс, Канад, Бразил, Мексик зэрэг улсууд энэ байгууллагад багтдаг. 
 
Монгол Улс гадаад улстай ялтан шилжүүлэх асуудлаар хоёр талт 10 гэрээ байгуулсан. Мөн Ялтан шилжүүлэх тухай Берлиний 1978 оны конвенци, Ялтан шилжүүлэх тухай Европын зөвлөлийн 1983 оны конвенцид тус тус нэгдэн орсон. Харин Америк тивийн ихэнх улстай ялтан шилжүүлэх асуудлыг зохицуулсан аливаа эрх зүйн баримт бичиг одоогоор байгуулаагүй байна.  
 
Монгол Улс эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенцид гишүүнээр нэгдэн орсноор Америк тивийн улсуудад хорих ял эдэлж байгаа иргэдийг эх орондоо ялаа эдлэх боломжоор хангах, эдгээр улсуудтай ялтан шилжүүлэх хамтын ажиллагааг хөгжүүлэх эрх зүйн үндсийг бүрдүүлж байгаа юм. 
 
Энэ конвенц 19 зүйлтэй, ялтан шилжүүлэх нөхцөл, ялтны мэдээлэл, ялтан шилжүүлэх хүсэлтэд тавигдах шаардлага, ялтан шилжүүлэхээс татгалзах үндэслэл, ялтныг шилжүүлэхэд гуравдагч улсаар дамжин ирүүлэх нөхцөл зэрэг үндсэн асуудлуудыг тусгасан байгаа юм. 
 
Монгол Улсын олон улсын гэрээний тухай хуулийн 8 болон 10 дугаар зүйлд тус тус заасны дагуу тус конвенцод нэгдэн орох саналыг түүнийг соёрхон батлах тухай хуулийн төслийн хамт боловсруулж Улсын Их Хуралд өргөн мэдүүлсэн болно. 
 
Өргөн мэдүүлсэн Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенцыг соёрхон батлах тухай хуулийн төсөлд тус конвенцын хүчин төгөлдөр болсон огноо 1996 оны 4 сарын 12-ны өдөр гэж алдаж бичсэн байсныг 12 сарын 04-ний өдөр гэснийг хэлэлцүүлгийн явцад залруулан засаж өгөхийг бас давхар хүсье. 
 
Конвенцыг соёрхон батлах тухай хуулийн төслийг хэлэлцэж холбогдох шийдвэрийг гаргаж өгөхийг хүсье. 
 
Анхаарал тавьсанд баярлалаа. 
 
Ажлын хэсгийн гишүүд яамны газрын дарга. 
 
Т.Аюурсайхан: Төслийн талаар Хууль зүйн байнгын хорооны санал, дүгнэлтийг Хууль зүйн байнгын хорооны дарга Х.Нямбаатар танилцуулна. 
 
Х.Нямбаатар: Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенцыг соёрхон батлах тухай хуулийн төслийг зөвшилцөх талаар Хууль зүйн байнгын хорооноос гаргасан санал, дүгнэлт. 
 
Байнгын хорооны дарга, Эрхэм гишүүд ээ, 
 
Монгол Уулсын Засгийн газраас 2020 оны 4 дүгээр сарын 07-ны өдөр Улсын Их Хурлын холбогдох Байнгын хороотой зөвшилцөхөөр ирүүлсэн эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенцыг соёрхон батлах тухай хуулийн төслийг зөвшилцөх тухай асуудлыг Хууль зүйн байнгын хороо 2020 оны 4 дүгээр сарын 28-ны өдрийн хуралдаанаар хэлэлцлээ. 
 
Байнгын хорооны хуралдаанаар хуулийн төслийг хэлэлцэх явцад Улсын Их Хурлын гишүүн Ц.Мөнх-Оргил энэ конвенцод нэгдэн орсон 21 улсад манай улсын хэдэн иргэн хорих ялаар шийтгэгдсэн болон гэмт хэрэгт холбогдон шалгагдаж байгаа талаар асуулт асууж хариулт авсан болно. 
 
Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенцыг соёрхон батлах тухай хуулийн төслийг Байнгын хорооны хуралдаанд оролцсон гишүүдийн олонх дэмжсэн болно. 
 
Байнгын хорооны эрхэм гишүүд ээ, 
 
Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенцыг соёрхон батлах хуулийн төслийг зөвшилцөх тухай асуудлыг хэлэлцсэн талаарх Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. 
 
Анхаарал тавьсанд баярлалаа. 
 
Т.Аюурсайхан: Хуулийн төсөлтэй холбогдуулан асуулт асуух гишүүд байвал нэрээ өгье. Алга байна. Үг хэлэх. Байхгүй байна. Санал хураалт явуулъя. 
 
Эрүүгийн ял шийтгэлийг гадаад улсад эдлүүлэх тухай Америкийн улсууд хоорондын конвенцыг соёрхон батлах тухай хуулийн төслийг дэмжье гэсэн томьёоллоор санал хураалт явуулъя. 
 
Санал хураалтад 11 гишүүн оролцож, 81.8 хувийн саналаар дэмжигдлээ.
 
Хуулийн төслийг хэлэлцсэн талаарх Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэхээр А.Ундраа гишүүнийг томилж байна. 
 
Гурав.““АЛСЫН ХАРАА-2050” Монгол Улсын урт хугацааны хөгжлийн үзэл баримтлал батлах тухай” Улсын Их Хурлын тогтоолын төсөл /Засгийн газар 2020.01.31-ний өдөр өргөн мэдүүлсэн, анхны хэлэлцүүлэг, санал, дүгнэлтээ Төрийн байгуулалтын байнгын хороонд хүргүүлнэ/
 
Гуравдугаар асуудалдаа оръё. ““АЛСЫН ХАРАА-2050” Монгол Улсын урт хугацааны хөгжлийн үзэл баримтлал батлах тухай” Улсын Их Хурлын тогтоолын төсөл. Анхны хэлэлцүүлэг. Санал, дүгнэлтээ Төрийн байгуулалтын байнгын хороонд хүргүүлэхээр байгаа. 
 
Ажлын хэсгийг танилцуулъя. Монгол Улсын сайд, Засгийн газрын Хэрэг эрхлэх газрын дарга, ажлын хэсгийн дарга Л.Оюун-Эрдэнэ, Батлан хамгаалахын сайд Нямаагийн Энхболд, Гадаад харилцааны сайд Дамдины Цогтбаатар, Засгийн газрын Хэрэг эрхлэх газрын Бодлого, төлөвлөлтийн газрын дарга Д.Балжинням, Батлан хамгаалах яамны Төрийн нарийн бичгийн дарга Х.Батбилэг, Хууль зүй, дотоод хэргийн яамны Төрийн нарийн бичгийн дарга Г.Билгүүн, Гадаад харилцааны яамны Төрийн нарийн бичгийн даргын албан үүргийг түр орлон гүйцэтгэгч О.Энхцэцэг, Нийслэлийн Засаг даргын Хөгжлийн бодлогын асуудал хариуцсан нэгдүгээр орлогч Ж.Батбаясгалан, Батлан хамгаалах яамны Стратегийн бодлого, төлөвлөлтийн газрын дарга Г.Сайханбаяр, Гадаад харилцааны яамны Бодлого, төлөвлөлтийн газрын захирал Ш.Одонбаатар, Сангийн яамны Эдийн засгийн бодлогын газрын дарга Г.Батхүрэл, Соёл урлагийн их сургуулийн Ардын урлаг, бүжиг судлалын профессорын багийн тэргүүлэх профессор, Ардын багш С.Дулам, Монгол Улсын Их Сургуулийн эмерит профессор, академич, доктор, Шинжлэх ухааны гавьяат зүтгэлтэн Т.Дорж, Монгол Улсын Их Сургуулийн Бизнесийн сургуулийн профессор Н.Батнасан, Тагнуулын ерөнхий газрын Захиргаа, эрх зүйн хэлтсийн дарга Б.Нармандах, Уур амьсгалын өөрчлөлтийн асуудал эрхэлсэн тусгай элч З.Батжаргал, Удирдлагын академийн захирал, профессор, доктор С.Зулпхар, ажлын дэд хэсгийн гишүүн Б.Эрдэнэчимэг, Үндэсний хөгжлийн газрын Арга зүйн зөвлөлийн гишүүн, доктор Н.Тогтох,  Үндэсний хөгжлийн газрын Хөгжлийн бодлого, төлөвлөлтийн газрын дарга А.Мөнхболд, Засгийн газрын Хэрэг эрхлэх газрын ажилтан, судлаач П.Зохихсүрэн гэсэн ажлын хэсгийг танилцуулж байна. 
 
Тогтоолын төслийн талаарх танилцуулгыг Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Л.Оюун-Эрдэнэ хийнэ. 
 
Л.Оюун-Эрдэнэ: Эрхэм Байнгын хорооны дарга, гишүүдэд энэ өдрийн мэндийг хүргэе. 
 
Ажлын хэсэг байгуулах тухай Монгол Улсын Ерөнхий сайдын 2019 оны 4 сарын 30-ны өдрийн 52 дугаар тоот захирамжаар байгуулагдсан ажлын хэсэг үндсэндээ нэг жилийн хугацаанд ажиллаж ““Алсын хараа 2050” Монгол Улсын урт хугацааны хөгжлийн үзэл баримтлалыг батлах тухай” Монгол Улсын Их Хурлын тогтоолын төслийг Хөгжлийн бодлого, төлөвлөлтийн хууль болон Хууль тогтоомжийн тухай хуульд нийцүүлэн боловсруулсан. 
 
1990 оноос хойш үндэсний салбарын болон салбар хоорондын урт, дунд, богино хугацааны бодлогын хөгжлийн баримтын 567 ийм салангид бичиг баримтыг эмхлэх нь зүйтэй гэж үзсэн. 
 
Өнөөдрийн байдлаар хоёр зуу орчим нь хүчин төгөлдөр байгаа. Эдгээр бодлогын баримт бичгүүдийн нэршлийн хувьд хуульд нийцээгүй, хэрэгжих хугацааны хувьд бас дахиж ярилцах ийм зүйлүүд байна гэж үзсэн. Үүн дээр ажлын хэсэг байгуулж бас ажилласан байгаа.
 
Улсын Их Хурлаас 2019 оны 11 дүгээр сарын 14-ний өдөр Монгол Улсын Үндсэн хуульд нэмэлт, өөрчлөлт оруулах, тус нэмэлт, өөрчлөлтөөр 25 дугаар зүйлийн 1 дэх хэсгийн 7 дахь заалтаар хөгжлийн бодлого, төлөвлөлт тогтвортой байна гэж тусгасан нь мөн эрх зүйн хувьд цаашдаа бид илүү тогтвортой бодлоготой, Засгийн газрын үйл ажиллагаа, улс төрийн намуудын аль нэг хөтөлбөрөөс хараат бус ийм урт хугацаанд тогтвортой байх ийм эрх зүйн шинэ орчин бүрдсэн гэж үзэж байгаа. 
 
Ингээд ““Алсын хараа 2050” Монгол Улсын урт хугацааны хөгжлийн үзэл баримтлалыг батлах тухай” Улсын Их хурлын тогтоолын төслийг Засгийн газраас 2020 оны 01 дүгээр сарын 31-ний өдөр өргөн мэдүүлсэн байгаа. 
 
Улсын Их Хурлын Төрийн байгуулалтын байнгын хороонд шилжүүлж ажлын хэсгийг С.Бямбацогт гишүүн ахалж сүүлийн хугацаанд ажилласан. 
 
Монгол Улсын Их Хурлын даргын 2020 оны 33 дугаар захирамжаар ““Алсын хараа 2050” Монгол Улсын урт хугацааны хөгжлийн үзэл баримтлалыг батлах тухай” Улсын Их Хурлын тогтоолын төслийг хэлэлцүүлэгт бэлтгэх үүрэг бүхий ажлын хэсэг Улсын Их Хурлын дэд дарга нар, Байнгын хорооны дарга нар Улсын Их Хурлын гишүүдээс бүрдсэн нийт 12 хүний бүрэлдэхүүнтэйгээр байгуулж саналуудыг нэгтгэж ажилласан. 
 
Төрийн байгуулалтын байнгын хорооноос ажлын хэсэгт мэргэжил, арга зүйн туслалцаа үзүүлэх үүрэг бүхий ажлын дэд хэсгийг салбарын мэргэжилтэн, эрдэмтэн, Монголбанкны төлөөлөл, бүх яамдын Төрийн нарийн бичгийн дарга нар, Үндэсний хөгжлийн газрын төлөөллийг оролцуулан 29-ний хүний бүрэлдэхүүнтэйгээр байгуулсан. 
 
Монгол Улсын Ерөнхийлөгчийн Тамгын газраас санал авч тусгасан. Мөн парламентад суудалтай байгаа улс төрийн намуудаас санал авч бас Улсын Их Хурал дээр байгуулагдсан ажлын хэсэг нэгтгэж ажилласан гэдгийг хэлэхийг хүсэж байна. 
 
Тогтоолын төслийг Улсын Их Хуралд өргөн барьснаас хойш төрийн болон төрийн бус байгууллага, олон улсын байгууллага, хувийн хэвшил, олон нийт, иргэдээс Улсын Их Хуралд ирүүлсэн саналыг тус бүр судлан үзэж шаардлагатай зарим төслийг тусгасан гэдгийг Та бүхэнд хэлэхийг хүсэж байна. 
 
Анхаарал тавьсанд баярлалаа. 
 
Т.Аюурсайхан: Тогтоолын төсөлтэй холбогдуулан асуулт асуух гишүүд байвал нэрээ өгнө үү. Ж.Энхбаяр гишүүнээр тасаллаа. Ж.Энхбаяр гишүүн асуулт асууя. 
 
Ж.Энхбаяр: Хэн хариулах билээ. Ийм зүйл асуугаадахъя. 
 
Бүс нутгийн хамтын ажиллагаа гэсэн бүлгийг Та нар гаргаадхаач. Тэгээд зорилт 4.4-ийг хармаар байна. Тэр дээр ингэж байгаа. Хөрш орнуудыг дамжсан эдийн засгийн коридорыг хөгжүүлэх, Бүгд Найрамдах Хятад Ард Улс, Оросын Холбооны Улстай чөлөөт худалдааны хэлэлцээр байгуулж бүс нутгийн эдийн засаг, худалдааны интеграцад нэгдэх гэсэн ийм орж ирсэн.
 
Тэгэхээр үүнийг шууд ингэж тусгаж болохгүй гэдгийг би хэлэхийг хүсэж байгаа юм. Оросын Холбооны Улс болон Бүгд Найрамдах Хятад Ард Улстай чөлөөт худалдааны хэлэлцээрийг шууд байгуулахаар ингэж “Алсын хараа-2050”-д оруулж болохгүй.
 
Нөгөө талаас энэ 4.4.1-ийг хараарай. Монгол Улсын хөгжлийн өнөөгийн шаардлагыг харгалзан үзэж, Дэлхийн худалдааны байгууллагад элсэхэд авсан амлалтыг эргэн харах саналыг гишүүн орнуудад тавьж гадаад худалдааны зохицуулалтыг боловсронгуй болгоно гэж байгаа юм. 
 
Дэлхийн 164 орон элсэж хоорондоо гэрээ байгуулж тохирсон энэ бүх ажил хөндөгдөнө гэж байгаа шүү дээ. Тэгэхээр тухайн үед бас л бид энэ Дэлхийн худалдааны байгууллагад элчихсэн байх. Элсээд алсыг харж чадаагүй нь одоо гарч ирж байна шүү дээ. Зайлшгүй өөрчлөхөөс өөр аргагүй байдал үүсээд байна гэдэг чинь одоо гарч ирж байгаа юм. Түүн шиг хоёр хөрштэйгөө чөлөөт худалдааны хэлэлцээр шууд байгуулна гэдэг ийм зорилт тавьж болохгүй. 
 
Үнэхээр үүнийг яаж найруулах вэ гэвэл хөрш орнуудыг дамжсан эдийн засгийн коридорыг хөгжүүлэх, холбогдох судалгаа, тооцооны үндсэн дээр Бүгд Найрамдах Хятад Ард Улс. Нөгөө талаас байна шүү дээ, энэ чинь Оросын Холбооны Улстай чөлөөт худалдаа хэлэлцээр байгуулахад бололцоогүй болсон байхгүй юу. Орос чинь өөрөө Евроазийн эдийн засгийн холбоо гээд тийм бүс нутгийн том байгууллага үүсчихсэн. Заавал энэ бүс нутгийн энэ байгууллагатай ярьдаг болчихсон байхгүй юу. 
 
Тэгэхээр энд ажлын хэсэгт орсон Гадаад харилцааны улсууд үүнийг анхаарахгүй бол нэр томьёоны бөгөөд агуулгын хувьд зөрчилдөөн үүсэж байна шүү. 
 
Тэгэхээр бид Евроазийн эдийн засгийн холбоотойгоо ярьж байж энэ чөлөөт худалдааны хэлэлцээр байгуулах асуудал яригдана. Тэгэхдээ онцгой анхаарах юм бол холбогдох судалгаа, тооцоо хийж байж. Тэрийг нь манай Аюулгүй байдлын зөвлөл дээр яригдаж байж, Аюулгүй байдлын байнгын хороон дээр дүгнэлт гарч байж, эерэг сөрөг талыг нь ядахдаа 10 жил, 20 жил, 30 жилээр харж байж шийдвэр гаргахгүй бол хоёр их гүрэнтэй бид чөлөөт худалдаанд орох нь Монгол Улсад эдийн засгийн хөгжилд ямар эерэг сөрөг нөлөөлөл үзүүлэх вэ гэдэг нь одоо би мэдэхгүй байна. Энэ мэдэж байгаа хүн тун цөөхөн байна. 
 
Тэгэхээр зайлшгүй тэр тооцоо, судалгааны үндсэн дээрээс хийгдэнэ шүү. Нөгөө талаас Монгол Улс гадаад харилцаандаа 164 орон нэгдсэн Дэлхийн худалдааны байгууллагад авсан амлалтаа бид эргэн харна гэдэг ийм зорилт оруулж байгаа нь бас гадаад бодлогын хувьд зөв зүйл үү, буруу зүйл үү гэдгийг Та нар хараарай. 
 
Үнэхээр зарим зүйлийг өөрчлөх шаардлага байгаа. Энэ амаргүй зүйл шүү дээ. 164 орон. Тэгээд Уругвайн үе шатны хэлэлцээрийн үр дүнд энэ чинь гарсан. 60 гаруй гэрээ хэлэлцээрүүд байна. Энэ чинь нүсэр ажил болно. Зөвхөн энэ зорилтыг тавьснаар бид бараг 2050 он хүртэл энэ гэрээ хэлэлцээрийг хийх ажил гарч магадгүй болох юм байгаа юм. 
 
Ийм зүйлүүдийг онцгой анхаарахгүй бол бас жаахан алдаа гэдэг юм уу, нэр томьёоны хувьд жаахан буруу гэдэг юм уу ийм зүйл байна шүү.
 
Т.Аюурсайхан: Миний тавих гэж байгаа асуулттай бас давхцаж байна. 
 
Оросын Холбооны Улс, Бүгд Найрамдах Хятад Ард Улстай чөлөөт худалдааны хэлэлцээр байгуулна гэж ямар үндэслэлээр оруулсан юм? Үүнд нь нэг хариулаач. Ямар тооцоо судалгаа байна? 
 
Л.Оюун-Эрдэнэ сайд хариулахгүй юм уу? 4 номер. Г.Батхүрэл. 
 
Г.Батхүрэл: Ж.Энхбаяр гишүүн болоод Т.Аюурсайхан гишүүний асуултад хариулъя. 
 
Тэгэхээр “Алсын хараа-2050” баримт бичгийг боловсруулж байх явцад маш олон салбарын яамд, эрдэмтэн судлаачид оролцож энэ дээр ажилласан байгаа. 
 
Яг таны асуусан чөлөөт худалдааны хэлэлцээрийн асуудлыг тухайн үедээ ажлын хэсэг дээр яг таны хэлж байсан концепцоор энэ бол 30 жилийн урт хугацааны баримт бичиг учраас чөлөөт худалдааны хэлэлцээр байгуулах энэ асуудал маань тодорхой тооцоо, судалгаа, үндэслэл дээр үндэслэж байж тухайн үедээ шийдэгдэх ёстой гэсэн ийм байр суурийг барьж ажлын хэсгийнхэн ажиллаж байсан байгаа. Тийм учраас яг таны хэлж байгаа, Ж.Энхбаяр гишүүний хэлж байгаагаар тооцоо судалгаан дээр үндэслээд тухайн үеийн нөхцөл байдалтай уялдуулаад гадаад худалдааны асуудал, чөлөөт худалдааны асуудлыг авч үзэж, шаардлагатай бол чөлөөт худалдааны хэлэлцээрийг байгуулах. Энэ тооцоо судалгаан дээр үндэслэнэ гэдэг ийм байдлаар нэр томьёоллоор Төрийн байгуулалтын байнгын хороон дээр ажлын хэсэг дээр ахиж ирээд хямд томьёоллыг нь өөрчлөөд оруулах боломжтой гэж үзэж байна. 
 
Т.Аюурсайхан: Ж.Энхбаяр гишүүн тодруулъя. 
 
Ж.Энхбаяр: Л.Оюун-Эрдэнэ сайд аа. Энэ хоёр хөрштэйгөө чөлөөт худалдааны хэлэлцээр байгуулах асуудлыг нэгдүгээрт дэмжиж байгаа. Гол нь энд шууд гэдгийг нь бүгдээрээ холбогдох судалгаа, тооцооны үндсэн дээр гэдэг нэг ийм жаахан найруулгын хувьд өөрчлөөд явчихвал болж байна уу? Санаа маань тэр. 
 
Ер нь бид хоёр хөрштэйгөө энэ худалдааны интеграцаа сайжруулах зайлшгүй шаардлага байгаа. Гэхдээ холбогдох тооцоо, судалгаа, дүгнэлтийн үндсэн дээрээс гэж. Яагаад гэвэл тэр байгууллагууд дүгнэлтээ хийгээд, тооцоо гаргаад ингээд явахгүй бол шууд заагаад өгөх нь жаахан осолтой болов уу гэсэн бодол байгаа шүү. 
 
Тэгээд би саналын томьёолол өглөө. Болно гэж үзэх үү? Баярлалаа.  Болох юм байна аа гэж. 
 
Т.Аюурсайхан: Ж.Энхбаяр гишүүнээ. Энэ ийм байгаа юм. Оросын Холбооны Улс, Бүгд Найрамдах Хятад Ард Улстай чөлөөт худалдааны хэлэлцээр байгуулна гээд юу яачихсан. 
 
Г.Батхүрэл сая хэлээд байна л даа. Ажлын хэсэг ч гэсэн зөндөө л хэлж байсан. Л.Оюун-Эрдэнэ сайд бас зөндөө хэлж байсан. Маш олон хүмүүс ажилласан, маш олон эрдэмтэн судлаачид ажиллуулж байгаа гээд л хэлээд байгаа юм. Гэтэл яг одоо энэ танхимд ажлын хэсэг дээр Н.Батнасан доктор сууж байна. Гадаад харилцааны яамны захиалгаар хамгийн сүүлийн үеийн гэж хэлж болохоор судалгааг Н.Батнасан нарын дөрвөн эрдэмтэд яг энэ асуудлаар хийсэн байгаа.
 
Ерөнхий тэнцвэрийн загвар ашиглаж. Худалдааны гол зургаан түнш улстай Монгол Улс чөлөөт худалдааны хэлэлцээр байгуулах юм бол эдийн засагт ямар нөлөөлөл үзүүлэх вэ гэдгийг нэлээн сайн тооцоо хийсэн байгаа.  Тэр нь Оросын Холбооны Улс, Бүгд Найрамдах Хятад Ард Улс, Америкийн Нэгдсэн Улс, Канад, Япон, Солонгос. 
 
Тэгээд энэ судалгааны үр дүнгээр Япон, Солонгостой урт хугацаандаа үр ашиг өгөхөөр үр дүн гарсан. Бусад Америкийн Нэгдсэн Улс, Канад улсуудтай онцын нөлөөлөл гарч ирээгүй. Оросын Холбооны Улс, Бүгд Найрамдах Хятад Ард Улстай чөлөөт худалдааны хэлэлцээр хийх юм бол Монголын эдийн засагт сөрөг нөлөөтэй гэдэг тооцоолол гарсан байгаа. Эконометрик шинжилгээний үр дүнг би ярьж байна шүү дээ. 
 
Яагаад гэдэг үндэслэлүүдийг нь аягүй тодорхой тэнд бичсэн байгаа. Бүгд Найрамдах Хятад Ард Улсаас манайх импортын хараат. Тийм учраас энэ бол Монгол Улсдаа үндэсний үйлдвэрлэл хөгжүүлэхэд сөргөөр нөлөөлнө гэдэг. Ерөнхий байдлаар хэлж байна шүү дээ. Нэлээн нарийн нарийн асуудлууд байгаа. 
 
Оросын Холбооны Улстай манай хоёр улсын экспортын бүтээгдэхүүний нэр төрөл давхацдаг. Тийм учраас энэ бидэнд төдийлөн үр ашигтай биш. Харин импортын нөлөөллөөрөө мөн дотоодод үндэсний аж үйлдвэр хөгжихөд бас сөрөг нөлөөтэй гэдэг ийм дүнг ерөнхий байдлаар танилцуулахад гарсан. 
 
Ннэ худалдааны ийм бодитой нөлөөлөл гарч ирээд байхад яг тэр ажлыг хийсэн эрдэмтнээ энд суулгачхаад, ажлын хэсэгт оруулчхаад судалгааны үр дүнг нь энэ үзэл баримтлалтай яагаад ингэж буруугаар зөрчилдсөн байдлаар тусгадаг юм бэ? 
 
Эрдэмтдээ оролцуулж байна гээд л яриад байдаг. Эрдэмтдийнхээ энэ санал, тооцоо судалгааг нь яагаад тусгадаггүй юм бэ? Яагаад ингээд зөвхөн нэр усыг нь ашиглаад олон зуун эрдэмтэн ашиг ажилласан гэж яриад цаанаа ингэдэг юм бэ? Энэ чинь зүгээр нэг жишээ байна шүү дээ. 
 
Тийм учраас үүнийг үнэхээр эрдэмтдээ сонсоно гэж байгаа юм бол, үнэхээр тооцоо судалгаан дээр үндэслэнэ гэж байгаа юм бол одоо ийм бэлэн эконометрикийн миний удаа дараа яриад байгаа судалгааг Засгийн газар өөрөө хийлгэсэн байна шүү дээ. Гадаад яамаар дамжуулаад 2012 оны судалгаа.  Миний санаж байгаагаар. Энэ бол харьцангуй сүүлийн үеийн арга техник хэрэг хэрэглэж хийсэн ийм судалгаа байгаа байхгүй юу. 
 
Тэгэхээр энэ асуудлыг оруулах юм бол эдийн засагт сөрөг нөлөө үзүүлнэ гэж байгаа юм чинь яаж тэгвэл өсөлтөө хангах юм. Яаж энэ өсөлтөө хүртээмжтэй болгож дундаж давхаргаа тэлэх юм гэдэг концепцтой чинь зөрчилдөж байгаа байхгүй юу. Тийм учраас үүнийг хасуулах шаардлагатай байна. Нэгдүгээрт. 
 
Хоёрдугаарт, ер нь би удаа дараа хэлээд байгаа. Энэ үзэл баримтлалаа ер нь дахиж боловсруулах шаардлага байгаа. Дахиж боловсруулах. Ул суурьтай концепцтой хийх хэрэгтэй. Ажил хариуцсан хүмүүс түүнийхээ төлөө эрх мэдлээ хэрэгжүүлж байгаа юм чинь өөрсдөө хариуцаад олон мянган хүний хөдөлмөрийг үгүйсгээгүй. Тэр хүмүүсийг гагцхүү зөв удирдан зохион байгуулж зөв чиглэл өгч бүх ажлыг хийх ёстой гэж би үзэж байгаа юм. 
 
Чинээлэг дундаж давхаргаа тэлэхийн тулд концепцоо зөв гаргаж ирээд. Тэгэхийн тулд эдийн засгийн өсөлтийн хүртээмжтэй байх асуудал гарч ирнэ. Хүртээмжтэй өсөлт чинь өөрийн гэсэн хөгжлийн эдийн засгийн концепцтой бүрэлдэхүүн хэсгүүд, тэгш боломж, боловсролын үйлчилгээний хүртээмж, эрүүл мэндийн үйлчилгээний хүртээмж, хүрээлэн буй орчны чанар, хөдөлмөр эрхлэлт, энэ одоо эрүүл мэнд, нийгмийн даатгалын тогтолцоо гээд маш тодорхой концепцтой. 
 
Түүнээс биш манайхан ярьдаг. Өсөлт Дорж гуайн хаалгаар шагайхад өсөлт байна уу, үгүй юу гэж тэгж л тооцохгүй. Харахгүй. Тэгээд энэ концепц дээрээ үндэслээд яг одоо дундаж давхаргаа тэлэх юм чинь үүгээр явна. Тэгээд түүний цаана өсөлт чинь тогтвортой байх ёстой. Тогтвортой өсөлт гэдэг өөрөө бас хөгжлийн эдийн засгийн концепцтой. Тогтвортой өсөлт байхын тулд хэд хэдэн шаардлага байдаг. Үүний нэг нь өсөлт чинь заавал хүртээмжтэй бас байх ёстой байдаг. 
 
Ингээд явахаар цаанаа мэдээж эдийн засгийн өсөлт байх ёстой. Тэгж байж хүртээмжтэй, тогтвортой өсөлт, тэгээд дундаж давхаргыг тэлэх энэ юм чинь явна. Тэгээд өсөлтөө яаж бий болгох вэ гэх юм бол одоо ингээд нөгөө загварчлал гарч ирэх ёстой. Эконометрик эдийн засгийн загварчлал, модель гээд байгаа юм. Тэгээд энэ загварчлалаараа бүх манай улсын давуу тал, сул тал, салбар хоорондын нөлөөлөл. Бүх юм чинь гараад ирнэ. Үйлдвэрлэлээ хөгжүүлэх юм бол яах вэ үйлдвэрлэлийн агрегат функцээр голцуу загвараа гаргадаг. 
 
Ингээд явах юм бол үнэхээр ажиллах хүч, капитал, мэдлэг технологийн нөлөөлөл нь Монгол Улсад ямар байна, яах вэ гэдэг нь гараад ирнэ. Уул уурхайн бүтээгдэхүүний нөлөөллийг оруулах хэрэгтэй. Болдог. Тэгэх юм бол энд нөгөө Голланд өвчний чинь эрсдэл гараад ирнэ. Яаж үүнийг даван туулах вэ гэдэг чинь гараад ирнэ. Салбар хоорондын гаж нөлөөнүүд бүгд гараад ирнэ. Дам нөлөөнүүд гараад ирнэ. Ингээд энэ дээрээ үндэслээд яг нөгөө эдийн засгийн өсөлтөө хаана нь юу дутагдаад байна. Яаж хангах вэ гээд яг концепцоороо бүх юм дүр зураг нь уг нь бодогдоод л байгаа юм. 
 
Тэгээд бүсчилсэн хөгжлөө тогтоохдоо яг үүний дагуу судалбарууд хаана байна, ямар хүчин чадалтай, ямар үйлдвэрүүдийг хаана байгуулах вэ гэдгээ тогтоогоод бүсчилсэн хөгжлийнхөө зураглалыг хийчихмээр байгаад байгаа юм. 
 
Үүний зэрэгцээгээр Монгол Улсынхаа загвартаа онцлог шинж чанарыг нь бас тусгачих боломжтой байдаг. Уул уурхайн салбар. Би сая хэллээ. Дээр нь манай уламжлалт салбар байгаа. Манай улс бол хосолмол эдийн засагтай. Dual economy гэдэг. Энэ нь өөрийн гэсэн концепцтой. Судлаад үр нөлөөллүүдийг нь гаргаж ирдэг. Хөгжлийн эдийн засгийн томоохон концепц бий. Хөдөө аж ахуй, мал аж ахуй, газар тариалан яаж авах вэ гээд. 
 
Тэгээд уг нь ингээд л хийчихмээр л юмыг маш олон манай эрдэмтэд хийж чадна. Манай Н.Батнасан доктор энэ чиглэлээр судалж ажилладаг тэргүүлэх эрдэмтдийн нэг. Нэлээн олон. Сүүлийн арга техник эзэмшсэн бас чадалтай залуучууд байгаа. Эдийн засгийн судалгааны хүрээлэн дээр байна. Ингээд шинжлэх ухааны үндэслэлтэй л хийчихмээр байгаа юм. 
 
Энэ Г.Батхүрэлийн яриад байгаа. Сая бол ингээд тооцоо судалгаа өөрөө мэдэхгүй. 2017 онд санагдаад байна. Үзэл баримтлалдаа өсөлтөө тооцохдоо яах вэ загвар ашигласан юм байна лээ. Гэхдээ үүнийг нь 2017 оны өсөлтийг бас энэ загвараараа гаргаад хасах 2 хувийн. Миний санаж байгаагаар хасах 2 хувийн өсөлттэй байна гээд тооцоолчихсон юм нь дээр би удаа дараа маргасан шүү дээ. 7-гоос 8 хувийн өсөлттэй гарахаар байхад яагаад 2 хувийн өсөлттэй ингээд тооцоо хийгээд байгаа юм бэ. Тооцоо судалгаа чинь хаана байна, үзүүл харуул гээд байхад ингэсээр байгаад би одоо ингээд сүүлдээ араас нь явахаа орхисон. Болохоо болиод. 
 
Тэгээд энэ судалгаа гэхдээ тийм амархан ч бас ингээд гарч ирэхгүй.  Маш олон дүн гарахаар тэр бас алдааны хүчин зүйлүүд их байдаг. Тэр болгоныг нь хараад, тэр болгоныг нь бууруулах бас өөрийн гэсэн арга хэрэгсэлтэй. Эконометрикийн. Ингээд алдаагаа хамгийн багаар гарсан үр дүнг одоо энд бид янз бүрийн юм яриад байх шаардлагагүй. Шууд тэрийгээ баримтлаад. Ямар ч улс төрийн хүчин гарсан тэрийг үгүйсгэж чадахгүй. Ер нь их багцаатай эдийн засаг дээр хэрэгжээд явчихдаг л даа. 
 
Тэгээд загвар дээрээ мэдээж гол гол инфактууд, томоохон уул уурхайн ордууд ашиглалтад орвол яах вэ. Одооны энэ COVID-той холбоотой ийм хямралт нөхцөл үүсэх юм бол яах вэ гэдэг энэ судалгаанууд гараад ирнэ л дээ. 
 
Тэгээд ер нь бол ийм байдлаар нэг дахиад боловсруулаад ингэвэл яасан юм бэ гэдэг л надад санал байгаа юм даа. Тэгээд одоо ингээд заавал ч үгүй энийг батлуулъя гээд явах юм бол одоо тэгээд тэрүүгээрээ шийдхээс дээ. 
 
Ямар ч байсан миний хэлэх үг ийм байна. Хариу тайлбар ажлын хэсгээс хэлж болно. Н.Батнасан доктор. 
 
Н.Батнасан: Та бүхний өнөөдрийн амгаланг айлтгая. Би бас сая Т.Аюурсайхан даргын ярьж байгаа энэ зүйлүүдтэй санал нэг байгаа. 
 
Тэгээд ерөнхийдөө бидний хийсэн зүйлүүд байгаа гэдгийг хэлмээр байна. Бидний хувьд 2050 он хүртэлх эдийн засгийн ерөнхий төсөөллийг хийхдээ яг таны ярьсан Си Жи И /Computable general equilibrium (CGE) models/ загвар, жижиг нээлттэй эдийн засгийн загвар. Бид их сургуульдаа арав орчим жил хөгжүүлсэн ийм загвар байгаа. Энэ загварын дагуу тооцооллыг хийсэн байгаа. 
 
Тэгэхээр 1995-2020 оны хоорондох 25 жилийн дата дээр тулгуурлаад бид 2035 он хүртэлх макро эдийн засгийн прогнозыг 9 салбараар бүх нарийн тооцооллуудыг хийсэн байгаа. Тэгэхдээ энэ тооцоолол дотор таны ярьсан одоогийн түвшинд техник, эдийн засгийн үндэслэлүүд нь бэлэн байгаа тооцоололд оруулж болох одоогийн ийм 20 орчим томоохон төслүүдийн нөлөөллийг оруулж 3 хувилбараар тооцоолсон. 
 
Нэг дэх хувилбар нь одоогийн бодлогод ямар нэгэн өөрчлөлт хийхгүй яваад байвал эдийн засаг маань 2035 он хүртэл явахад ямархуу байх вэ. 
 
Хоёр дахь хувилбар нь болохоор бид хэрвээ бодлогын өөрчлөлтүүд хийгээд, том төслүүдээ хөдөлгөвөл яах вэ. 
 
Гурав дахь нь байгаль орчинд ээлтэй ногоон эдийн засгийн хувилбарыг хэрэгжүүлбэл яах вэ гэсэн ийм гурван хувилбараар тооцооллыг оруулсан байгаа. 
 
Энэ тооцооллууд дотор гурван хувилбарт саяын ярьсан тэр 20 орчим томоохон төслүүдийн эдийн засагт үзүүлэх шууд болон шууд бус нөлөөллийн тооцоолол орсон байгаа. 
 
Тэгээд яах вэ ер нь энэ тооцооллыг хийхэд тооцоолол түүний үр дүнг засах боломжгүй гэдэг тантай санал нэг байна. Тэгээд энэ үр дүнгээс үзэхэд өмнөх “Монгол Улсын тогтвортой хөгжил 2030” дээр орсон нэг хүн ногдох дотоодын нийт бүтээгдэхүүний хэмжээ 17500 болно гэсэн энэ тооцооллын үр дүнгүүд маань жаахан засагдсан байгаа. Өөрөөр хэлбэл 17500 доллар хүрэх боломжгүй гэсэн ийм тооцооны үр дүн гарсан. 
 
Тэгээд яах вэ ер нь бид энэ 2035 оноос 2050 он хүртэлх зорилтоо дэвшүүлэхдээ ерөнхийдөө эдийн засгийн сүүлийн 30 жилийн өсөлтийн дундаж хувийг тооцож үзэхэд 6.6 орчим хувьтай байсан. Тэгээд бид бас янз бүрийн эрсдэлүүдийг тооцоод ингээд 2035-2050 хүртэлх эдийн засгийн ерөнхий өсөлтийн байж болох боломжит одоо нэг тийм дундаж хэмжээ нь бол 6 орчим хувийн өсөлт байх юм гэж үзээд 2035 оноос 2050 он хүртэлх нэг хүнд ногдох дотоодын нийт бүтээгдэхүүний тооцоо, эдийн засгийн ерөнхий өсөлтийг 6 орчим хувь байхаар ингэж тооцоонд тусгасан байгаа. 
 
Т.Аюурсайхан: Төслөө ямар ч байсан явуулъя гэж байвал энэ судалгааны дүнтэй чинь зөрчилдөж байгаа тэр юугаа хасчихвал яасан юм. Тэгж болох уу? Л.Оюун-Эрдэнэ сайд аа. 
 
Оросын Холбооны Улс, Бүгд Найрамдах Хятад Ард Улстай чөлөөт худалдааны хэлэлцээр байгуулна гэдгийг боломжтой бол. Эсвэл дахиж томьёолох уу? Ажлын хэсэг дээр. Хийнэ гэж ормооргүй байгаа юм. Хийх хэсгийг судална гээд л оруулах уу? Эсвэл тиймэрхүү. Яагаад гэвэл Засгийн газрын үйл ажиллагааны хөтөлбөр дээр яг энэ асуудлыг оруулж ирээд бид ярьж байгаад томьёолсон байгаа шүү дээ. Санал хураачихсан нь дээр шүү дээ. Тийм ээ. Ямар ч байсан найруулга дээр. 
 
Гэхдээ Ж.Энхбаяр гишүүний санал дээр Н.Батнасан доктортой та сайн ажиллаарай. Ямар байдлаар байх вэ гээд. Ямар ч байсан санал хураачихъя.  Тэгэхгүй бол энэ чигээрээ явчихна шүү дээ. 
 
Их Хурлын гишүүн Жадамбын Энхбаярын зарчмын зөрүүтэй саналыг танилцуулъя. Бүс нутгийн ажиллагаа 4.4-ийг өөрчлөн найруулах. Дараах байдлаар. Хөрш орнуудыг дамжсан эдийн засгийн коридорыг хөгжүүлэх, холбогдох тооцоо, судалгаа, дүгнэлтийн үндсэн дээр Бүгд Найрамдах Хятад Ард Улс, Евразийн эдийн засгийн холбоотой чөлөөт худалдааны хэлэлцээр байгуулж, бүс нутгийн эдийн засаг, худалдааны интеграцид нэгдэх гээд. Тэгээд үүнийг гэхдээ яах вэ редакцын юутайгаар санал хураалгачихвал. Санал хураая. Дэмжье гэсэн томьёоллоор. 
 
Санал хураалтад 12 гишүүн оролцож, 66.7 хувийн саналаар дэмжигдлээ. 
 
Редакци дээр нь бас дахиад ажиллаарай. Шууд нэгдэх гэдэг ойлголт өгөөд явж байна уу, үгүй юу гэдэг дээр.
 
““Алсын хараа 2050” Монгол Улсын урт хугацааны хөгжлийн үзэл баримтлалыг батлах тухай” Улсын Их Хурлын тогтоолын төслийн анхны хэлэлцүүлгийг хийж дууслаа. 
 
Төслийн талаарх Байнгын хорооны санал, дүгнэлтийг Улсын Их Хурлын гишүүдийн гаргасан саналын томьёололтой Төрийн байгуулалтын байнгын хороонд хүргүүлнэ. Төрийн байгуулалтын байнгын хороонд илтгэхээр Нямаагийн Энхболд гишүүнийг томилж байна. Ажлын хэсэгт баярлалаа. 
 
Дөрөв.Зэвсэгт хүчний тухай хуульд нэмэлт, өөрчлөлт оруулах тухай хуулийн төсөл /Засгийн газар 2020.04.01-ний өдөр өргөн мэдүүлсэн, 
анхны хэлэлцүүлэг/
 
Дараагийн асуудалдаа оръё. Зэвсэгт хүчний тухай хуульд нэмэлт, өөрчлөлт оруулах тухай хуулийн төсөл. Анхны хэлэлцүүлэг. 
 
Ажлын хэсгийг танилцуулъя. Батлан хамгаалахын сайд Нямаагийн Энхболд, мөн яамны Стратегийн бодлого, төлөвлөлтийн газрын дарга, хурандаа Г.Сайханбаяр. 
 
Хуулийн төслийг хэлэлцүүлэгт бэлтгэсэн талаарх танилцуулгыг Зэвсэгт хүчний тухай хуульд нэмэлт, өөрчлөлт оруулах тухай хуулийн төслийг Байнгын хорооны болон нэгдсэн хуралдааны хэлэлцүүлэгт бэлтгэх үүрэг бүхий ажлын хэсгийн ахлагч Жадамбын Энхбаяр хийнэ. 
 
Ж.Энхбаяр: Байнгын хорооны дарга, эрхэм гишүүд ээ, 
 
Монгол Улсын Засгийн газраас Улсын Их Хуралд өргөн мэдүүлсэн Зэвсэгт хүчний тухай хуульд нэмэлт, өөрчлөлт оруулах тухай хуулийн төслийг Аюулгүй байдал, гадаад бодлогын байнгын хорооны 4 дүгээр сарын 22-ны өдрийн Улсын Их Хурлын чуулганы 4 дүгээр сарын 23-ны өдрийн нэгдсэн хуралдаанаар хуулийн төслийг хэлэлцэх эсэхийг хэлэлцэн шийдвэрлэж Байнгын хорооны анхны хэлэлцүүлэгт шилжүүлсэн билээ. 
 
Байнгын хорооны 4 дүгээр сарын 28-ны тогтоолоор хуулийн төслийг чуулганаар хэлэлцүүлэх, бэлтгэл хангах, санал, дүгнэлтийг боловсруулах үүрэг бүхий ажлын хэсэг байгуулж, ажлын хэсгийн ахлагчаар Улсын Их Хурлын гишүүн Ж.Энхбаяр, бүрэлдэхүүнд Улсын Их Хурлын гишүүн С.Батболд, Л.Болд нар орж ажиллалаа. 
 
Ажлын хэсэг хуралдаж хуулийн төсөлд тусгах зарчмын зөрүүтэй саналуудыг хэлэлцэж, хуралдаанд оролцсон гишүүд санал нэгтэйгээр дэмжин Зэвсэг хүчний тухай хуульд нэмэлт, өөрчлөлт оруулах тухай хуулийн төслийг Байнгын хорооны анхны хэлэлцүүлэгт бэлтгэснийг Та бүхэнд танилцуулъя. 
 
Ажлын хэсгээс бэлтгэсэн Зэвсэгт хүчний тухай хуульд нэмэлт, өөрчлөлт оруулах тухай хуулийн төслийн талаарх зарчмын зөрүүтэй саналууд нь кибер орон зайгаар дамжин гадаад улс орнууд, гаднын субъектийн зүгээс үйлдэж болох кибер халдлага, түрэмгийллээс Монгол Улсын тусгаар тогтнол, халдашгүй дархан байдал, үндэсний язгуур ашиг сонирхлыг хамгаалах үүргийг зэвсэгт хүчинд хүлээлгэх, зэвсэгт хүчний тусгай томилолтын анги салбаруудыг өргөжүүлэх замаар хосолмол, уламжлалт бус аюул заналын нөхцөлд бага хүчээр давуу хүчний эсрэг үр дүнтэй тэмцэл явуулах үүрэг бүхий тусгайлан бэлтгэгдсэн чадварлаг цэргийн хүчнийг байгуулах зэрэг ач холбогдолтой гэж үзсэн болно. 
 
Ажлын хэсгийн дэмжсэн зарчмын зөрүүтэй саналын томьёоллыг Та бүхэнд тараасан болно. 
 
Байнгын хорооны эрхэм гишүүд ээ, 
 
Зэвсэгт хүчний тухай хуульд нэмэлт, өөрчлөлт оруулах тухай хуулийн төслийн талаарх ажлын хэсгийн гаргасан санал, дүгнэлтийг хэлэлцэн шийдвэрлэж өгөхийг Та бүгдээс хүсэж байна. Баярлалаа. 
 
Т.Аюурсайхан: Хуулийн төсөлтэй холбогдуулан асуулт асуух гишүүд байвал нэрээ өгнө үү. Алга байна. Үг хэлэх байхгүй байна. Санал хураалт явуулна. Зарчмын зөрүүтэй санал тус бүрээр. Ажлын хэсгийн бэлтгэсэн санал байна. 
 
1.Хуулийн төслийн 1 дүгээр зүйлийн 3 дахь заалт буюу 6 дугаар зүйлийн 6.2.12 дахь заалтыг доор дурдсанаар өөрчлөн найруулах:
 
“6.2.12.гадны кибер халдлага, түрэмгийллээс хамгаалах.” Санал хураалт. 
 
Санал хураалтад 12 гишүүн оролцож, 75.0 хувийн саналаар дэмжигдлээ. Дараагийн санал. 
 
2.Хуулийн төслийн 3 дугаар зүйлд заасан 7 дугаар зүйлийн 7.1 дэх хэсгийн “хуурай замын цэрэг, агаарын цэргээс” гэснийг “хуурай замын цэрэг, агаарын цэрэг, барилга-инженерийн цэрэг, кибер аюулгүй байдлын цэрэг болон тусгай хүчний цэргээс” гэж өөрчлөх. Санал хураалт.
 
Санал хураалтад 12 гишүүн оролцож, 58.3 хувийн саналаар дэмжигдлээ. 
 
Зэвсэгт хүчний тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хийж дууслаа. 
 
Анхны хэлэлцүүлэг хийсэн талаарх байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Х.Нямбаатар гишүүнийг танилцуулахаар томилж байна. 
 
Тав.Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл
 
Дараагийн асуудал Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл. Хэлэлцэх эсэх. 
 
Ажлын хэсгээ танилцуулъя. Монгол Улсын сайд, Засгийн газрын Хэрэг эрхлэх газрын дарга Л.Оюун-Эрдэнэ, Засгийн газрын Хэрэг эрхлэх газрын тэргүүн дэд дарга Б.Ганбат, Хууль, эрх зүйн газрын дарга Н.Мягмар, Хууль зүй, дотоод хэргийн яамны Хууль зүйн бодлогын газрын дарга П.Сайнзориг, Төрийн тусгай хамгаалалтын газрын дарга Д.Батаа, Төрийн тусгай хамгаалалтын газрын Захиргаа, хүний нөөцийн хэлтсийн дарга н.Батбилэг, Төрийн тусгай хамгаалалтын газрын ахлах ажилтан н.Ариунаа гэсэн ажлын хэсгийг танилцуулж байна. 
 
Хуулийн төслийн талаарх танилцуулгыг Улсын Их Хурлын гишүүн, Засгийн газрын гишүүн, Монгол Улсын сайд, Засгийн газрын Хэрэг эрхлэх газрын дарга Л.Оюун-Эрдэнэ хийнэ. 
 
Л.Оюун-Эрдэнэ: Байнгын хорооны дарга. Горимын санал байна. Энэ асуудал Төрийн нууцтай холбоотой учраас хаалттай горимоор хэлэлцэж болох уу? Горимын санал гаргаж байна. 
 
Т.Аюурсайхан: Төсөл дээрээ бол яг төрийн нууцтай холбоотой юм байхгүй байгаа. Гэхдээ яах вэ. Л.Оюун-Эрдэнэ сайд асуулт гарч болзошгүй л гэж үзэж байх шиг байна л даа. Тийм ээ. Яах вэ, Байнгын хороогоор санал хураагаад л юу яана даа. Нэг их тийм асуулт гарахгүй байлгүй дээ. Хуулийн төсөлтэй холбогдуулаад асуулт асууна. Хэрвээ тийм асуулт гарчих юм бол бас хариулах боломжгүй нөхцөл байдал үүснэ шүү дээ. Тийм ээ. Горимын саналаар л шийдчихье дээ.  
 
Ер нь 5 минутын дотор хийчихнэ дээ. Ерөөсөө бэлэн байдлыг нь хангаж байгаарай. Тэгээд яах вэ, ер нь хуулийн үзэл баримтлалаас нь хараад байхад бас ийм асуулт гарч болзошгүй л дээ. За хаалттай горимоор явуулахыг, ажлын хэсгийн горимын саналыг дэмжье гэсэн томьёоллоор санал хураалт явуулъя. 
 
Санал хураалтад 12 гишүүн оролцож, 75.0 хувийн саналаар дэмжигдлээ. Хуралдааныг хаалттай горимд шилжүүлээрэй. 
 
Зургаа.Монгол Улсаас гадаад улсад суух зарим Элчин сайд нарыг томилох, эгүүлэн татах тухай Монгол Улсын Ерөнхийлөгчийн санал /Монгол Улсын Ерөнхийлөгчөөс 2020.05.05-ны өдөр ирүүлсэн, зөвшилцөх/
 
Дараагийнхаа асуудалдаа оръё. Монгол Улсаас гадаад улсад суух зарим Элчин сайд нарыг томилох, эгүүлэн татах тухай Монгол Улсын Ерөнхийлөгчийн санал. 
 
Монгол Улсын Ерөнхийлөгчөөс 2020 оны 5 дугаар сарын 05-ны өдөр ирүүлсэн зөвшилцөх.
 
Ажлын хэсгийг танилцуулъя. Монгол Улсын Ерөнхийлөгчийн Тамгын газраас Монгол Улсын Ерөнхийлөгчийн гадаад бодлогын зөвлөх Т.Тэгшжаргал, Гадаад харилцааны яамнаас Гадаад харилцааны сайд Д.Цогтбаатар, мөн яамны Төрийн нарийн бичгийн даргын үүргийг түр орлон гүйцэтгэгч О.Энхцэцэг гэсэн ажлын хэсгийг танилцуулж байна. 
 
Нэр дэвшигчид хүрэлцэн ирсэн байна. Түвшингийн Бадрал, Намсрай Эрдэнэтуяа.
 
Монгол Улсын Ерөнхийлөгчийн саналын талаар саналыг Монгол Улсын Ерөнхийлөгчийн гадаад бодлогын зөвлөх Т.Тэгшжаргал танилцуулна. Тийм үү. Ерөнхийлөгчийн саналыг Ерөнхийлөгчийн гадаад бодлогын зөвлөх Т.Тэгшжаргал танилцуулна. 3 дугаар микрофон. 
 
Т.Тэгшжаргал: Байнгын хорооны дарга, эрхэм гишүүд ээ,
 
Монгол Улсын Үндсэн хуулийн 33 дугаар зүйлийн 1 дэх хэсгийн 5,  Монгол Улсын Ерөнхийлөгчийн тухай хуулийн 14 дүгээр зүйлийн 3, Дипломат албаны тухай хуулийн 16 дугаар зүйлийн 16.1 дэх хэсгийг үндэслэн Монгол Улсаас Бүгд Найрамдах Хятад Ард Улсад суугаа Онц бөгөөд Бүрэн эрхт Элчин сайд Дамбын Ганхуягийг эргүүлэн татаж, Бүгд Найрамдах Хятад Ард Улсад суух Онц бөгөөд Бүрэн эрхт Элчин сайдаар Түвшингийн Бадрал, Бүгд Найрамдах Солонгос Улсад суух Онц бөгөөд Бүрэн эрхэт Элчин сайдаар Намсрайн Эрдэнэтуяа нарыг тус тус томилох асуудлыг зөвшилцөхөөр танилцуулж байна. 
 
Монгол Улсаас Бүгд Найрамдах Солонгос Улсад суугаа Онц бөгөөд Бүрэн эрхэт Элчин сайд Б.Ганболдыг эгүүлэн татах саналыг дэмжсэн шийдвэрийг Засгийн газрын 2017 оны 11 дүгээр сарын 01-ний өдрийн хуралдаанаас гаргасан бөгөөд түүний оронд томилуулахаар нэр дэвшүүлж буй Н.Эрдэнэтуяа нь 2018 оны 8 дугаар сараас Монгол Улсаас Бүгд Найрамдах Солонгос Улсад суугаа Элчин сайдын яаманд Элчин зөвлөх, хэргийг түр хамаарагчаар ажиллаж байгаа болно. 
 
Элчин сайд нь Монгол Улсын Олон улсын гэрээ, холбогдох хууль тогтоомжоор олгогдсон бүрэн эрх, хүлээсэн чиг үүргийнхээ хүрээнд суугаа болон хавсран суугаа оронд Монгол Улсыг төлөөлөн ажиллаж, эрх ашиг, сонирхлыг нь хамгаалах, харилцаа хамтын ажиллагааг хөгжүүлэх, Монгол Улсын хөгжлийн зорилтыг шийдвэрлэхэд шаардлагатай судалгааг хийж төр, засгийн байгууллагыг мэдээллээр хангах, гарсан шийдвэрийг хэрэгжүүлэх, хоёр болон олон талын харилцааны асуудлаар яриа хэлэлцээ хийх, гэрээ хэлэлцээр байгуулах, Монгол Улсын иргэн, хуулийн этгээдийн хууль ёсны эрх, ашиг сонирхлыг олон улсын эрх зүй, суугаа орны хууль тогтоомжийн дагуу хамгаалж ажилладгаас гадна тэргүүлж буй Элчин сайдын яамныхаа үйл ажиллагааг нэгдсэн удирдлагаар хангах чиг үүрэг хүлээсэн байдаг. 
 
Элчин сайдаар томилохоор нэр дэвшүүлж буй албан хаагчид нь дипломат болон төрийн албанд олон жил ажилласан мэргэжлийн өндөр ур чадвартай, удирдах ажлын дадлага, туршлагатай, гадаад хэлний мэдлэгтэй, төрийн болон дипломат албаны хууль тогтоомжийн шалгуурыг бүрэн хангасан гэж үзэж байгаа болно.
 
Анхаарал тавьсанд баярлалаа.
 
Т.Аюурсайхан: Баярлалаа. Монгол Улсын Ерөнхийлөгчийн саналын талаар болон нэр дэвшигчдээс асуулт асуух гишүүд нэрээ өгнө үү.
 
Жадамбын Энхбаяр гишүүн байсан. Д.Лүндээжанцан гишүүн. Ж.Энхбаяр гишүүний нэмээрээ. Ж.Энхбаяр гишүүнээр тасаллаа. Д.Лүндээжанцан гишүүнд микрофон өгье. 
 
Д.Лүндээжанцан: Би орж ирж байгаа хоёр Элчин сайдад нэр дэвшигчийг дэмжиж байна. Асуух зүйл алга. Дараа нь яривал мэдээж хэрэг Монгол Улс, Бүгд Найрамдах Хятад Ард Улсын хоорондын харилцааны асуудал, Монгол, Бүгд Найрамдах Солонгос Улсын харилцааны асуудал бол маш өргөн хүрээтэй. Манай хамгийн өргөн харилцаатай улс орнууд учраас энэ хүмүүс энэ талын мэдлэг сайтай, мэдээлэлтэй, очоод ажиллах чадвартай гэж ингэж бодож байна. 
 
Би харин Д.Цогтбаатар сайд, Т.Тэгшжаргал зөвлөх хоёроос асуухад өмнө нь бас нэг арав гаран Элчин сайд орж ирээд. Гэхдээ манай хороогоор ороогүй л дээ. Тэгээд бүлэг энэ тэр дээр яригдаад. Ингээд буцчихсан. Тэгэхээр энэ хүмүүсээ өмнө нь нэр дэвшиж байсан хүмүүсээсээ эргээгээд оруулчих асуудал байх уу? Энэ хүмүүсийг чинь Засгийн газрын хуралдаанаар ороод нэр нь дэвшлээ гээд тэгээд л өнгөрсөн шүү дээ. 
 
Тийм учраас энэ асуудлыг нэг тийш нь болгох ямар арга зам байна вэ? Арван хүн байгаа байх аа. Тийм ээ. Арван нэг байж байгаад одоо яах вэ Солонгос нь ингээд орж байгаа бол арав үлдчихсэн уу? Тэр арвыгаа ингээд нийлүүлээд энэ 12 хүнээ зөвшилцөөд гаргачхаж болохгүй юу. Ийм бололцоо байна уу, байхгүй юу гэж. Арга зам гарц байна уу гэж би Т.Тэгшжаргал зөвлөхөөс асууж байна. Өөр зүйл алга. Хоёр хүнийг дэмжиж байна. 
 
Т.Аюурсайхан: 3 дугаар микрофон. Т.Тэгшжаргал зөвлөх хариулъя.  
 
Т.Тэгшжаргал: Д.Лүндээжанцан гишүүний асуултад хариулъя. Өмнө нь нэр дэвшсэн 11 хүнийг дахин зөвшилцөж ярилцахаар болсон. Үүний дагуу өнөөдөр хоёр нэр дэвшигчийн асуудлыг зөвшилцөхөөр танилцуулж байна. Бусдыг нь Засгийн газраас шийдвэрлээд ярилцаад тохиролцоод шийд нь гараад дахин орж ирнэ гэж ойлголттой байгаа. 
 
Т.Аюурсайхан: Ж.Энхбаяр гишүүн асуулт асуу. 
 
Ж.Энхбаяр: Нэр дэвшиж байгаа улсуудаас асуулт алга. Дэмжиж байна. Ерөнхийлөгчийн Тамгын газрын даргаас асуулт байна. 
 
Тэр 11 хүний тухайд ямар асуудал үүсээд энэ хугацаа хойшлуулав. Ер нь өнгөрсөн арваад жил ер нь гадаад харилцаатай холбоотой, Элчин сайдыг томилох асуудалтай холбоотой ингэж удаж байсан түүх байгаагүй. Өнөөдөр энэ коронавирус цар тахалтай холбоотой гадаадад байгаа 100 гаруй мянган иргэдийн эрх ашгийн асуудал хөндөгдөж байгаа. Олон газар Элчин сайд байхгүй. 
 
Зарим улс орнууд бас Монголтой гадаад харилцаагаа хөгжүүлэх тэр асуудлууд эргэлзээтэй байдалд орж байгаа. Зарим улс орон Элчин сайдаа татах асуудал сүүлдээ тавьж эхэлж байгаа. Яагаад гэвэл бид Элчин сайдын яам байгуулна гээд хэлчихсэн. Элчин сайдаа томилно гэсэн. Тэгээд байдаггүй. Нэг жил хүлээсэн, хоёр жил хүлээсэн. Гурав дахь, дөрөв дэх жилдээ ч орж байгаа зүйлүүд байна шүү дээ. 
 
Энэ нь өөрөө нөгөө гадаад бодлогын асуудал тасралтгүй байх тэр залгамж чанар үнэхээр алдагдаж байгаа зүйл байхгүй юу даа. Тэгэхээр ямар учир шалтгаан байна вэ? Нэг.  
 
Хоёрдугаарт, энэ дээр Байнгын хороо энэ асуудлыг хөндөх ёстой. Улсын Их Улсын онцгой бүрэн эрх шүү дээ. Монгол Улсын гадаад дотоод бодлогын асуудлаар шийдвэр гаргах онцгой бүрэн эрх нь Их Хуралд хадгалагдаж байгаа шүү дээ. Тэгээд мэргэжлийн Байнгын хорооны хувьд энэ асуудлыг бас хөндөх ёстой. Яагаад хойшлоод байгаа юм. Юу нь болохгүй байгаа юм? Засгийн газар мэргэжлийн бус улсууд оруулчхаад байгаа юм уу? Юу нь болохгүй байгаад ингээд өдий хүртэл ийм асуудал үүсээд байна. Энэ Их Хурлын бүрэн эрх дууслаа шүү дээ. 
 
Тэгээд энэ Их Хурал Монгол Улсын гадаад бодлогын асуудлыг шийдэж чадаагүй гээд л нэг ийм л муухай нэртэй л Их Хурал болж үлдэх гээд байна шүү дээ. Тийм болохоор би Их Хурлын нэрийн өмнөөс бас шаардах ёстой гэж бодож байгаа. Ерөнхийлөгчөөс. Миний ойлгож байгаагаар Засгийн газар асуудлаа шийдээд өргөн барьчихсан. 11 хүнээ гаргаад нэрийг нь өгчихсөн.  Одоо тэгээд юу нь болохгүй байгаа юм. Тэгээд болохгүй бол тэр болдог талыг нь бид нар бас шахах хэрэгтэй байна шүү дээ. 
 
Би гадна талд байгаа Монгол Улс иргэдийн эрх ашгийн өмнөөс ярьж байгаа юм. Нөгөө талаас Монгол төрийн гадаад бодлогын асуудал байгаа юм. Ингэж болохгүй л дээ. Арай ч. Ингэж ая байгаагүй байхгүй юу даа. Энэ удаа л нэг ийм нөхцөл байдал үүсчхээд байгаа юм. 
 
Тэгээд тэр үндэслэлтэй тайлбараа хэлмээр байна. Юу нь болохгүй байгаа юм бэ? гэдэг. 
 
Тэгээд Засгийн газарт сая хэллээ шүү дээ. Асуудал Засгийн газарт байна гээд сая хамгийн сүүлд хэлчихлээ. Тэгээд Д.Цогтбаатар сайдаас асуумаар байна. Засгийн газар ямар асуудал байгаа юм бэ? Ямар юмаа дутуу хийчхээд байгаа юм бэ? Тэгээд яагаад хаана асуудал байна. Засгийн газарт асуудал байвал бид Засагтайгаа асуудал ярина. Ерөнхийлөгч дээр асуудал байгаа бол Ерөнхийлөгч рүү Байнгын хороо шахах ёстой, шаардах ёстой. Тэгээд та хоёрын хариултыг асууя. 
 
Т.Аюурсайхан: 3 дугаар микрофоноос эхлээд. Т.Тэгшжаргал зөвлөхөөс эхлээд хариулъя. Дараа нь Д.Цогтбаатар сайд.
 
Т.Тэгшжаргал: Ж.Энхбаяр гишүүний асуултад хариулъя. 
 
Түрүүн Д.Лүндээжанцан гишүүний асуултад хариулсан шиг 11 хүний нэр дэвшигчийн асуудлыг эргэж ярихаар болоод ярилцахаар болж, тэгээд Засгийн газраар дахин шийдвэр гаргаад оруулахаар болсон гэж ойлгож байгаа. 
 
Тэгээд энэ асуудал бол явж байгаа, хэлэлцэгдэж байгаа. Засгийн газраас шийдвэр орж ирэх ирнэ гэсэн ойлголттой байгаа. 
 
11 дотроос Сөүлийн асуудал нь шийдэгдээд одоо өнөөдөр нэр дэвшигчээ танилцуулж байна. 
 
Т.Аюурсайхан: Д.Цогтбаатар сайд нэмээд хариулчих. Засгийн газрын зүгээс яаж байна гээд асуусан. Тийм ээ. 
 
Д.Цогтбаатар: Манайх бол асуудлуудаа засгаар гаргаад, өргөн бариад Ерөнхийлөгчөөс Их Хуралд энд өргөн бариад, бүлэг дээр асуудал шийдэгдэж байгаад буцаад татагдсан. 
 
Тэгээд одоо манайхаас бид бол асуудлаа өргөн барьчихсан байгаа.  Энэ асуудал орж ирвэл Ерөнхийлөгчийн зүгээс орж ирэх ёстой. Харин кандидатуудаа өөрчлөх энэ асуудал яригдаж байгаа бол тэгвэл үүнийг ямар ямар хүмүүс дээр ямар асуудал байна үүнийгээ ярих юм бол хэзээ ч бид нээлттэй ярихад бэлэн л байж байгаа. Одоо яг процедураараа бол Их Хурал руу өргөн барих субъект нь Ерөнхийлөгч байгаа. 
 
Зүгээр энд нэг зүйлийг би онцлоод хэлчихмээр байна. Манай тал талдаа бодмоор байна. Уг нь энэ улс оронд жишээлбэл кабинетын гишүүн гэдэг бол хамгийн топ, хамгийн хэцүү процедураар томилогддог байх ёстой улс төрийн албан тушаал. Тэгтэл өнөөдөр Элчин сайдыг томилох албан тушаал бол кабинетын гишүүнээс хэд дахин хэцүү ийм л тогтолцоотой бид явж байгаа юм. Жишээлбэл, кабинетын гишүүнийг Засгийн газрын Ерөнхий сайд өөрөө Ерөнхийлөгчтэй зөвшилцөөд л, Тэгээд л Их Хуралд өргөн бариад л. Ийм хоёр шаттай. 
 
Элчин сайдыг томилох бол Гадаад яамны сайдын зөвлөл, дараа нь Засгийн газар. Засгийн газраас Ерөнхийлөгч, Ерөнхийлөгчөөс Их Хурал. Их Хуралдаа Байнгын хороо, нэгдсэн чуулган. Ингээд юун ямар ч сайдаас хэтэрчихсэн улс төрийн бүх канал коридороор ордог албан тушаал болчхоод байгаа юм. 
 
Тийм учраас энэ улс төрөөс ангид биш болчхоод байгаа юм. Мэргэжлийн хүмүүс томил гээд намайг шаарддаг. Тэгсэн мөртөө Монголд байдаг хамгийн топ бүх улс төрийн коридороор аваад гарах хэрэгтэй байдаг. Өөрөөр хэлбэл битүү орж байгаа бороон дундуур намайг хүнийг хуурай аваад гараад ир гэдэг. Ямар ч боломжгүй. 
 
Тэгэхлээр энэ системээ ч гэсэн бид ер нь бас харах ёстой ийм л нөхцөл байдал үүсчихээд байгаа юм. 
 
Т.Аюурсайхан: Ж.Энхбаяр гишүүн 1 минут тодруулчих. 
 
Ж.Энхбаяр: Гадаад харилцааны сайд хэллээ шүү дээ. Засгийн газраар оруулаад өргөн барьчихсан. Одоо яг асуудал Ерөнхийлөгчийн Тамгын газар та бүгдээс шалтгаалж байна. Ямар шалтгаан байгаа юм? Тэрийгээ тодорхой хэлээдхээч. Бид хүлээгээд байна шүү дээ. Нэг ийм шалтгаан болоод байгаа юм. Нэг бол хэлэх хэрэгтэй. Энэ Их Хурлаар оруулахгүй гэдгээ л хэлчих. Оруулна гэвэл ойрын хугацаанд нэг ийм ийм шалгуураа хараад оруулна гэдгээ хэлмээр байна. 
 
Ахиад хэлье Монгол Улсын гадаад бодлогын асуудал шүү дээ. 
 
Засгийн газар ажлаа хийчихсэн юм байна. Одоо Та бүхэн ямар шалтгаан байгаа юм?
 
Т.Аюурсайхан: 3 дугаар микрофон дээр нэмээд гүйцээгээ харуулчих.
 
Т.Тэгшжаргал: Ж.Энхбаяр гишүүний асуултад дахин хариулъя. 
 
Түрүүн хэлсэнчлэн 11 нэр дэвшигчийн асуудлыг эргэж ярилцахаар болсон гэж ойлгож байгаа. Тэгээд энэ хүрээндээ эхний түвшиндээ, ярилцах явцдаа 11-ээс 1 хүний асуудал, нэр дэвшигчийн асуудлууд шийдэгдээд явж байна. Дараагийн асуудлуудын эргэж ярих ярина гэсэн ойлголттой байгаа. 
 
Т.Аюурсайхан: Гишүүд асуулт асууж, үг хэллээ. Нэр дэвшигч Т.Бадралд хандаж захиж хэлэхэд. Нэлээн хариуцлагатай. Нямаагийн Энхболд гишүүнээр тасаллаа. Бадмаанямбуугийн Бат-Эрдэнэ гишүүнээр. 
 
Одоохон. Би саналаа хэлээд дуусчихъя за. Тэгээд хоёр гишүүнээ нэмээрэй. Болсон. 
 
Нэр дэвшигч Т.Бадралд хандаж хэлэхэд урд хөршийн харилцааны түвшингээ өндөрсгөөд удаагүй байгаа. Тийм ээ. Оросын Холбооны Улсад суух Элчин сайдаа бид бас томилоод удаагүй байна. Нэлээн хариуцлагатай ажил. 
 
Тийм учраас манай Т.Бадрал генерал ер нь улс төрийн мэдрэмжтэй ажиллаарай. Энэ талаар өөрөө бас судалгаа хийдэг. Гадаадын гурван ч хэлтэй. Мөн мэргэжилтэн ч гэсэн бас олон улсын харилцааны мэргэжилтэй. Хэд хэдэн мэргэжлийнхээ хажуугаар. Тэгэхээр энэ дээр сайн судалж өөрийгөө богино хугацаанд өндөр хэмжээнд ажиллах энэ нөхцөл байдлыг бүрдүүлээрэй.
 
Монгол банктай Хятадын Ардын банк своп хэлцэл хийгээд одоо хугацаа нь дуусаж байгаа. 7 сард. Энэ хэлэлцээрийг сунгах. Нэгдүгээрт. Сунгахдаа ялангуяа одоо энэ коронавирусийн нөхцөл байдлаас болоод эдийн засагт маш тодорхой хүндрэл бэрхшээлүүд үзүүлж байгаа. Энэ хүндрэл бэрхшээл нь. Та мэдэж байгаа. Энэ онцгой нөхцөл байдлыг цуцалснаар дуусахгүй. Хэд хэдэн улирал. Магадгүй жилээр үргэлжилнэ. 
 
Тийм учраас үүнийг бодолцож бас нөхцөлийг нь хөнгөвчлөх, хүүг бууруулах энэ чиглэл дээр Монголбанкны шинэ удирдлагуудыг дэмжиж ажиллаарай. 
 
Бас нэг асуудал бол энэ своп хэлцэл дээр миний санаж байгаагаар манай улсад нэлээн эрсдэлтэй заалтыг нэмж өөрчлөхдөө оруулаад Монголбанкны өмнөх удирдлагууд гарын үсэг зурчихсан байгаа. Тэгээд эдгээр заалтуудаа эргэж харж, хэлцлээс хасах чиглэлээр Та бас санаачлагатай ажиллаарай. энэ ажил бол тийм их амар ажил биш. Гэхдээ үүн дээр Монгол төр анхаарч байгаа. Монгол Улсын Ерөнхийлөгч бас анхаарал тавьж байгаа. Улсын Их Хурлын дарга анхаарал тавьж байгаа. Монгол Улсын Ерөнхий сайд анхаарал тавьж байгаа. Аюулгүй байдал, гадаад бодлогын байнгын хорооны даргын хувьд миний зүгээс анхаарал тавьж байгаа. 
 
Тийм учраас энэ асуудал дээр таныг одоо бүх талаар улс төрийн дэмжлэг үзүүлнэ. Хамгийн гол нь үр дүн гаргаж ингэж ажиллаарай.
 
Н.Эрдэнэтуяа нэр дэвшигч хариуцсан дипломат албаа хашаад Бүгд Найрамдах Солонгос Улсад ажиллаж байгаа. Н.Эрдэнэтуяа нэр дэвшигчид миний саналыг хүргүүлээрэй. Гадаад харилцааны яам. 
 
48 мянган Монгол Улсын иргэд ажиллаж байгаа. Маш хариуцлагатай ажил. Иргэдийнхээ эрх ашгийг хамгийн түрүүнд хамгаалан тэнд суугаа иргэдийг илүү аливаа эрсдэлээс сэргийлж, хууль тогтоомжийг мөрдөж ажиллахад нь дэмжлэг болж ингэж ажиллах ёстой. 
 
Тэгээд ялангуяа өөрт нь чиглэсэн нэлээн их шүүмжлэл хэвлэл мэдээллийн байгууллагаас гарч байгаа. Тэнд суугаа Монгол Улсын иргэдээс нэлээн санал шүүмжлэлүүд Байнгын хорооны даргын нэр дээр ирж байгаа. Ялангуяа энэ коронавирусийн эрсдэлтэй нөхцөл байдалд иргэдтэйгээ хамгийн ойрхон ажиллаж байх ёстой. Мэдээллээр хангаж ажиллах ёстой байтал ажлын байран дээрээ байдаггүй. Холбоо барьж чаддаггүй. Очоод уулзаж чаддаггүй гэсэн иргэд маш их байна. Тэгээд энд нь анхааруулаарай. Ийм хүнд сурталтай ингэж ажиллаж болохгүй. Маш их хөдөлмөрч хүн байх ёстой. Хамгийн түрүүнд мэдлэг боловсролтойгоос гадна. 
 
Тэгээд ийм нөхцөл байдалд ингэж ажиллаж байгаа хүн хэвийн нөхцөл байдалд яаж ажиллах вэ? Ажлын байран дээрээ тогтмол сууж хагас бүтэн сайнгүй л ажиллах хэрэгтэй шүү дээ. Өнөөдрийн нөхцөл байдалд. Монгол төр анхаарч байна. Иргэдээ татан авах тал дээр анхаарч байгаа. Вирусийн тархалтаас сэргийлэх тэмцэх нэг удаагийн хуульд бас иргэдийг татан авах чиглэлээр бас хуулийн заалт оруулсан байгаа. Гэхдээ үүнийг нөхцөл боломжтойгоо уялдуулж байгаа хийхээс өөр аргагүй тусгаарлах байрны хүртээмж тархаах эрсдэлийг тооцож, мөн энэ нислэгийг чинь бас шууд хүссэн үедээ хийж хийчихгүй байгаа. Гадаад яамны дипломат албаараа дамжуулж бас ярьж тохирч байгаад явуулж байгаа. Ээлж дараатай арга хэмжээ авч байгаа. Тэгээд тэнд маш олон Монгол улсын иргэд байна. 
 
Тэгээд энэ дээр л онцгой анхааруулж энэ иргэдийг дахиж энэ чиглэлээр санал гомдол бас гаргуулаад баймааргүй байна. Ийм хэмжээнд асуудлыг нь сонсож бодитой мэдээлэл өгч хүн болгоны асуудлыг шийдэх хэцүү байх. Гэхдээ шийдэхийн төлөө л ажиллах хэрэгтэй. Энэ чиглэл дээр анхааруулаарай. Миний хэлэх санал дууслаа. Нямаагийн Энхболд гишүүнд микрофон өгье. 
 
Н.Энхболд: Энэ Элчин сайд нарын асуудал түрүүчээсээ ингээд шийдэгдэж байгаад баярлаж байна. Үнэхээр их удлаа. Гайхаж байгаа улс орнуудын ч тоо нь нэмэгдээд байх шиг байна. Яахаараа ингээд Элчин сайдуудаа томилохгүй удаж байдаг юм. 
 
Харилцаандаа ач холбогдол өгч байна уу, үгүй юу гэдэг асуудал үүний цаана яригддаг болохоор энэ асуудлуудаа түргэн шийдмээр байна. Нэгдүгээрт. 
 
Хоёрдугаарт, энэ хоёр хүнийг дэмжиж байна. Аль аль нь энэ ажлыг хийж чадна гэж бодож байна. Тодорхой хэмжээгээр төрийн ажил, олон улсын харилцааны ажилд бас бэлтгэгдчихсэн ийм хүмүүс байгаа. Тэгээд энэ хоёрыг ажилд нь амжилт хүсье. Аль аль нь энэ ажлаа хийчихнэ. Хоёуланг нь мэдэх юм. Боломжийн хэмжээгээр сайн хийж чадна гэдэгт итгэлтэй байна.
 
Гуравт. Энэ Солонгост байгаа Элчин сайдын яамыг жаахан бэхжүүлэх шаардлагатай байгаа юм. Би үүнийг одоо бас хэд хэдэн удаа Засгийн газар дээр ч ярьж байсан. Урд нь Байнгын хороон дээр ч ярьж байсан. Санаж байна. Их Хурал дээр ч ярьж байсан. Энд нэг улсад төвлөрөөд хамгийн олон Монгол Улсын иргэн амьдарч байгаа ийм улс байгаа. 48 мянган хүн байж байгаа. Хамгийн их ачаалалтай ажилладаг Элчин сайдын яам энэ. Ямар ч бусад улс оронтой харьцуулахад. 
 
Энэ хамгийн чухал хоёр хөрш маань тэргүүн эгнээнд гадаад бодлогын тэргүүн эгнээнд явдаг хоёр хөрш үйл ажиллагаа явуулж байгаа Элчин сайдын яамтай харьцуулахад хүртэл яг цэвэр ядаж техник ажил талаасаа тэр олон мянган монголчуудын эрх ашгийн төлөө ажиллаж байгаа учраас хамгийн их техник ажилтай, хамгийн их ачаалалтай байдаг Элчин сайдын яам. 
 
Тэгэхээр санал юу хэлэх гээд байна гэхээр Д.Цогтбаатар сайд анхааралдаа авмаар байна. Эсвэл бүр одоо Байнгын хорооноос Гадаад яаманд чиглэл өгдөг юм уу, яадаг юм уу. Энд онцгой анхаарал тавьж хүн хүчийг нэмэгдүүлэх тал дээр анхаарах хэрэгтэй байгаа юм. Дутмаг байна гэдэг нь бол ялангуяа энэ коронавирусийн халдварын үеэр тэр олон арван мянган иргэдийн зүгээс гаргаж байгаа бүх санал хүслийг барагдуулах, хүлээж авах, боловсруулах энэ дээр хүч нь дутагдаад байгаа нь бол илүү их тодорхой харагдаж байгаа юм. 
 
Тэгээд би нэгдүгээрт Д.Цогтбаатар сайд энэ дээрээ бас дахиад нэг анхаараач. Засгийн газарт асуудлаа оруулбал яасан юм бэ. Тэгвэл дэмжээд явахад бэлэн байна. 
 
Хоёрт. Ер нь бас зүгээр яамны ажилд дэмжиг болох үүднээс Байнгын хорооноосоо ч гэсэн ч чиглэл өгөөд энэ асуудлаа шийд гэсэн ийм чиглэл би өгөх нь зөв болов уу гэж бодож байна. Тийм санал гаргаж байна. Хуралдааны тэмдэглэлээр тусгаад. Тэгээд энэ Байнгын хорооноос тогтоол гаргаад тийш нь чиглэл өгөх нь зүйтэй гэсэн саналтай байна. 
 
Гуравдугаарт, энэ Элчин сайд нар томилогдохгүй удаад байгаа. Түрүүн Ж.Энхбаяр гишүүн нэлээн асуугаад хариулт авч чадалгүй ингээд орхигдчихлоо. Зүгээр миний харж байгаагаар бас энэ салбарт ажиллаж байсан хүний хувьд ингээд харж байхад өнөөдөр манай энэ яг энэ чиглэлээр шийдвэр гаргадаг институцүүдийн хоорондын ажлын логик уялдаа буруу ийм тогтолцоо байгаа учраас энэ дээр ингээд саад гардаг зүйл ажиглагдаад байгаа юм. Юу хэлэх гэж байна вэ гэхээр Улсын Их Хурал бол Монгол Улсын гадаад дотоод бодлогыг тодорхойлдог бүрэн эрхтэй. Ийм бодлого явуулна гээд тэрийгээ тодорхойлчихсон бол тэгвэл энэ чиглэлээр ийм хүмүүс ажиллана гэдэгт нь бас шийдвэрлэх үүрэгтэй оролцдог байх хэрэгтэй байгаа юм. 
 
Тийм юм байхгүй байгаа учраас энэ бодлого нь нэг газар гардаг. Тэрийг хэрэгжүүлэх хүн нь бүр өөр институтээс томилогддог энэ одоо юу гэдэг юм процедур хоорондын ажлын уялдааны логик үргэлжилнэ. Ингээд нэг газар очоод ингээд тасарчихаж байгаа болохоор Их Хурал ингээд бодлогоо тодорхойлчхоод байдаг. Гэтэл дараа нь тэрийг…/минут дуусав/
 
Т.Аюурсайхан: Санал. Бадмаанямбуугийн Бат-Эрдэнэ гишүүн үг хэлье. Б.Бат-Эрдэнэ гишүүн үгээ хэлээрэй. 
 
Б.Бат-Эрдэнэ: Би амьтан чилээхгүй ээ. Би нэг хоёрхон юм хэлнэ. 
 
Би нэгдүгээрт энэ хоёр хүн бэлтгэгдсэн шалгуур болзол хангачихсан ийм улсууд байна. Дэмжиж байгаа. Би Т.Бадрал генералд хандаж юу гэж хэлэх гээд байна вэ гэхээр зэрэг энэ Хятад Улстай эдийн засгийн хамтын ажиллагааны чиглэлийн юмаа нэлээн идэвхжүүлэх. Тэр тусмаа энэ хөдөө аж ахуйн гаралтай, мал аж ахуйн гаралтай түүхий эд, бүтээгдэхүүнийг зах зээлд хүргэх ямар боломж байна. Энэ дээр л нэг нэлээн санаачлагатай л ажилламаар санагдаад байдаг юм л даа. 
 
Дэлхийн олон улс орнууд энэ Хятадын хязгааргүй зах зээлд. Олон юм ярихаа больё л доо. Мал аж ахуй манайтай адилхан хөдөө аж ахуй, мал аж ахуй дээр суурилсан ийм улс орнууд нааш нь гаргах гэж л тэмүүлдэг юм байна лээ л дээ. Латин Аамерикийн хэд хэдэн хөдөө аж ахуй хөгжсөн улс орнуудаар явахад бол ер нь нааш нь бид 16 мянган километр далайгаар тээвэрлээд л одоо Хятадад малын амьсгаанаас бусдыг нь гаргаж байна гэж ингэж л тэр улсууд ярьж байсан л даа. 
 
Тэгэхээр бид бол чаддаггүй. Яг хөрш зэргэлдээ байгаа мөртөө ямар нэгэн шалтаг гараад л ингээд чаддаггүй. Тэгэхээр ийм мэт ажил дээр их анхаараарай. 
 
Түрүүн Т.Аюурсайхан дарга хэлсэн. Тэр Ардын банктай своп хэлцэл гээд тэр түрүүний өмнөх 2012-2016 онд ч мөн энэ асуудлыг бид ярьж л байсан. Тэгээд энэ асуудал чинь улам хүндрэх юм бол амаргүй юм байна лээ. Тийм учраас энэ хугацааг нь хойшлуулах, хөнгөлөх одоо ямар нөхцөл бололцоо байдаг юм. Энэ дээр түрүүнд ярьчихсан учраас би давхардуулахаас больё.
 
Н.Эрдэнэтуяа гуайд хандаж хэлэхэд энэ үнэхээр Солонгост маш олон Монгол иргэд ажилладаг, амьдардаг, суралцдаг. Эмчилгээнд бас олон хүмүүс явдаг. Тийм учраас энэ иргэд рүүгээ хандсан үйлчилгээ, тэр иргэдийнхээ эрх ашгийг ямар нэгэн байдлаар хадгалах хамгаалахад л их анхаараарай. 
 
Түүнээс гадна чи одоо энэ дэлхий нийтийг хамарсан энэ цар тахалтай холбоотойгоор Сөүлээр дамжиж асар олон иргэд наашаагаа явах ийм нисэх юу гарч ирж байна шүү дээ. 
 
Тэгэхээр зэрэг энэ ажил, ачаалал юмаа тохируулж энэ дээр л нэг анхаарал тавихгүй бол сүүлийн үеийнх нь бол ийм байна. Өмнөхөн миний хэлээд байгаа бол ер нь тэнд ажиллаж, амьдарч байгаа иргэд рүүгээ хандахгүй бол. Би нэг жаахан шүүмжлэлтэй байдалтай л байдаг хүн байгаа юм. Тэгэхдээ эндээс нь тэр хүн хүч, орон тоо ажиллах боломж, нөхцөлийг нь бол төр анхааралгүй яах вэ. Тэр дээр түрүүн хүмүүс ярьчихсан учраас би тэрийг давхардуулж яриад яах вэ. Ийм зүйлийг хэлье дээ. Тэгээд дэмжиж байгаа. Баярлалаа. 
 
Т.Аюурсайхан: Д.Цогтбаатар сайдад микрофон өгье. 
 
Д.Цогтбаатар: Баярлалаа. Би их товчхон нэг зүйл хэлье. 
 
Ерөнхийлөгчийн оффисоос энэ асуудлыг эргэж Засгийн газартаа яриад оруулж ирье гэж байгаа бол энэ дээр бид маш яаралтай ажиллаад энэ нэрсийг оруулж ирэх дээр би ажиллана. 
 
Ганцхан зүйл л Их Хурлынхаа гишүүдээс хүсмээр байна. Түрүүчийн удаа жишээлбэл 11 хүн оруулж ирэхэд ерөөсөө 70, 80 хувь нь дандаа мэргэжлийн хүмүүс байсан. Ингээд ер нь бол энэ тохиолдол бас ховор. Та нар томилогдож байсан. Ийм их улс төржчихсөн нөгөө миний түрүүний хэлдэг механизмаар ордог энэ институцид оруулж ирэхэд ингээд ихэнх нь дандаа яг нөгөө мэргэжлийн хүмүүс бид оруулж ирээд бусад нь гээд тэгэхэд яг тэр ажил дээрээ бас ажлаа хийх тэр шалгуур, төрд ажилласан энэ бүх шалгууруудаа давчихсан хүмүүс аваад ороод ирэхэд энэ дээр бас дэмжээд аль болох богино хугацаанд энийг шийдээд гаргаад өгөх дээр дэмжээд өгөөрэй. Түүнээс түрүүчийн удаагийнх шиг улс төржихөөр энэ асуудал чинь жижигхэн юм дээр очоод л гацчихдаг нэг ийм сул талтай байгаад байгаа шүү. Би энийг бас гишүүдээсээ хүсмээр байна. Баярлалаа. 
 
Т.Аюурсайхан: Гишүүд асуулт асууж, үг хэлж дууслаа. Санал хураалт явуулъя. 
 
Нэр дэвшигч тус бүрээр санал хураалт явуулна. 
 
Монгол Улсаас Бүгд Найрамдах Хятад Ард Улсад суух Онц бөгөөд Бүрэн эрхт Элчин сайдаар Түвшингийн Бадралыг зөвшилцөх саналыг дэмжье гэсэн томьёоллоор санал хураая. 
 
Санал хураалтад 11 гишүүн оролцож, 81.8 хувийн саналаар дэмжигдлээ. 
 
Монгол Улсаас Бүгд Найрамдах Солонгос Улсад суух Онц бөгөөд Бүрэн эрхт Элчин сайдаар Намсрайн Эрдэнэтуяаг зөвшилцөх саналыг дэмжье гэсэн томьёоллоор санал хураая. 
 
11 гишүүн оролцож, 81.8 хувийн саналаар дэмжигдлээ. 
 
Монгол Улсаас гадаад улсад суугаа зарим Элчин сайд нарыг эгүүлэн татах асуудлаар санал хураана. 
 
Монгол Улсаас Бүгд Найрамдах Хятад Ард Улсад суугаа Онц бөгөөд Бүрэн эрхт Элчин сайд Дамбын Ганхуягийг эгүүлэн татахыг дэмжье гэсэн томьёоллоор санал хураалт явуулъя. 
 
Санал хураалтад 11 гишүүн оролцож, 8 гишүүн дэмжиж, 72.7 хувийн саналаар дэмжигдлээ. 
 
Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд би илтгэе. 
 
Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууслаа. Нэр дэвшигчид амжилт хүсье. 
 
Ороогүй юм уу? Гишүүд байж байгаарай. Шууд байж байгаарай. Өргөн барьсан юун дээр чинь байхгүй өмнөх дээр нь байгаа юм уу? Өнөөдрийн энэ өргөн барьсан дээрээ байхгүй байна шүү дээ. Тийм ээ. Аан.., юу гэнэ ээ?
 
Та юу яачих. 3 дугаар микрофон өгчихье. 
 
Т.Тэгшжаргал: Энэ нөгөө Засгийн газраар өмнө нь орчихсон, 2017 онд орчихсон болохлоор сая энэ удаагийн тоотод ороогүй. 
 
Тэгэхлээр Байнгын хороогоор бол яг эргүүлэн татах асуудал нь ороогүй болохлоор санал хураахгүй бол болохгүй байх. 
 
Томьёоллоо саяынх шиг Монгол Улсаас Бүгд Найрамдах Солонгос Улсад суугаа Онц бөгөөд Бүрэн эрхт Элчин сайд Б.Ганболдыг эгүүлэн татах тухай. 
 
Т.Аюурсайхан: Монгол Улсаас Бүгд Найрамдах Солонгос Улсад суугаа Онц бөгөөд Бүрэн эрхт Элчин сайд Баасанжавын Ганболдыг эгүүлэн татахыг дэмжье гэсэн томьёоллоор санал хураалт явуулъя.
 
Санал хураалтад 11 гишүүн оролцож, 72.7 хувийн саналаар дэмжигдлээ. 
 
Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье. 
 
 
Дууны бичлэгээс буулгасан: 
ПРОТОКОЛЫН АЛБАНЫ 
ШИНЖЭЭЧ

